
بسم اللہ الرحمن الرحیم
اللہ رحمن و رحیم کے نام سے 

تعارف
نام 

 پہلی آیت میں لیل (رات)  کی قسم کھائی گئی ہے اس مناسبت س اس سورہ کا نام اَلَّیْل ہے۔ 

زمانۂ نزول

مکی ہے اور مضمون سے اندازہ ہوتا ہے کہ یہ دعوت کے ابتدائی مرحلہ میں نازل ہوئی۔ 

مرکزی مضمون

 یہ واضح کرنا ہے کہ انسان کی کوششوں کے دو مختلف رخ ہیں جس کا تقاضا ہے کہ دونوں کے اثرات و نتائج بھی مختلف ہوں اور منزلیں بھی الگ الگ ہوں۔ 

اس سورہ کا مضمون سورہ الشمس کے مضمون سے گہری مناسبت رکھتا ہے۔ اس میں نفس کو پاک کرنے اور آلودہ کرنے کا انجام بینا کیا گیا تھا اس سورہ میں اس ات پر روشنی ڈالی گئی ہے کہ نفس کو پاک کرنے ولی چیزیں کیا ہیں اور آلودہ کرنے والی چیزیں کیا۔ 

نظم کلام 

آیت ۱ تا ۴ میں چند شہادتوں کو پیش کر کے اس بات پر استدلال کیا گیا ہے کہ انسان کی سعی و عمل جب مختلف ہے تو ضروری ہے کہ اس کے نتائج بھی مختلف ہوں۔ 

آیت ۵ تا ۱۱ میں اچھے اور برے کردار کی چند خصوصیات پیش کر کے واضح کیا گیا ہے کہ اچھی خصوصیات نیکی کی راہ ہموار کرتی ہیں ور بری خصوصیات بدی کی راہ کو۔ 

آیت ۱۲ تا ۱۴ میں واضح کیا گیا ہے کہ اللہ کا کام ہدایت کی راہ دکھا دینا ہے اور اس نے یہ راہ تمہیں دکھا دی ہے۔ دنیا اور آخرت کا مالک وہی ہے اس لیے اس نے تمہیں خبردار کر دیا ہے کہ آخرت میں کیا کچھ پیش آنے والا ہے۔ 

آیت ۱۴ تا ۲۱ میں بتایا گیا ہے کہ بد کردار لوگ کس طرح برے انجام سے دو چار ہوں گے اور نیک کردار لوگوں کا انجام کتنا خوشگوار  ہو گا۔ 


ترجمہ

اللہ رحمٰن و رحیم کے نام سے 

۱۔۔۔۔۔۔۔۔۔ قسم۱*  ہے رات کی جب کہ وہ چھا جاۓ أ۲*  

۲۔۔۔۔۔۔۔۔۔ اور دن کی جب کہ وہ روشن ہو ۳*  

۳۔۔۔۔۔۔۔۔۔۔ اور اس ذات ۴*  کی جس نے نر اور مادہ پیدا کیے ۵*  

۴۔۔۔۔۔۔۔۔۔۔ یقیناً تمہاری کوششیں مختلف ہیں ۶*  

۵۔۔۔۔۔۔۔۔۔۔ تو ۷* جس نے (مال )دیا ۸*  اور پرہیز گاری اختیار کی ۹*  

۶۔۔۔۔۔۔۔۔۔۔ اور بہترین بات کو سچ مانا ۱۰* 

۷۔۔۔۔۔۔۔۔۔۔ اس کے لیے ہم آسانی کو پہنچنے والی راہ ہموار کر دیں گے ۱۱* 

۸۔۔۔۔۔۔۔۔۔۔ اور جس نے بخل کیا ۱۲*  اور بے نیازی برتی ۱۳*  

۹۔۔۔۔۔۔۔۔۔۔ اور بہترین ۱۴*  بات کو جھٹلایا۔ 

۱۰۔۔۔۔۔۔۔۔۔۔ اس کے لیے ہم سختی کو پہنچنے والی راہ ہموار کر دیں گے۔ ۱۵* 

۱۱۔۔۔۔۔۔۔۔۔۔ اور جب وہ گڑھے میں گرے گا تو اس کا مال اس کے کچھ کام نہ آۓ گا۔ ۱۶*  

۱۲۔۔۔۔۔۔۔۔۔۔ بلا شبہہ راہ دکھانا ہمارے ذمہ ہے ۱۷*  

۱۳۔۔۔۔۔۔۔۔۔۔ اور آخرت اور دنیا دونوں ہمارے ہی اختیار میں ہیں ۱۸*  

۱۴۔۔۔۔۔۔۔۔۔۔ تو میں نے تم کو بھڑکتی آگ سے خبر دار کر دیا ہے۔ 

۱۵۔۔۔۔۔۔۔۔۔۔ اس میں وہی پڑے گا جو بڑا بد بخت ہو گا ۱۹* 

۱۶۔۔۔۔۔۔۔۔۔۔ جس نے جھٹلایا اور رو گردانی کی۔ 

۱۷۔۔۔۔۔۔۔۔۔۔ اور اس سے ایسے شخص کو بچا لیا جاۓ گا جو نہایت پرہیز گار ہے ، ۲۰* 

۱۸۔۔۔۔۔۔۔۔۔۔ جو اپنا مال پاکیزگی حاصل کرنے کی خاطر دیت ہے ۲۱*  

۱۹۔۔۔۔۔۔۔۔۔۔ اور اس کے نزدیک کسی کے حق میں کوئی احسان بدلہ کے لیے نہیں ہے ۲۲*  

۲۰۔۔۔۔۔۔۔۔۔۔ بلکہ وہ صرف اپنے رب برتر کی رضا جوئی کے  لیے دیتا ہے ۲۳*  

۲۱۔۔۔۔۔۔۔۔۔۔ اور وہ ضرور خود ہو گا۔ ۲۴*۔ 

تفسیر

۱۔۔۔۔۔۔۔۔۔۔ قَسَم کی تشریح کے لیے ملاحظہ ہو سورہ تکویر نوٹ ۱۴۔ 

۲۔۔۔۔۔۔۔۔۔۔ اشارہ ہے اس بات کی طرف کہ رات کی خصوصیت تاریکی ہے۔ جب وہ آ جاتی ہے تو سب پر تاریکی چھا جی ہے۔ 

۳۔۔۔۔۔۔۔۔۔۔ یعنی رات کے بالمقابل دن کی خصوصیت روشنی ہے۔ جب وہ نمودار ہوتا ہے تو سب چیزیں روشن ہو جاتی ہیں۔ 

۴۔۔۔۔۔۔۔۔۔۔ مراد خالق کی قسم ہے ور خالق کی قسم یہاں بات کو مؤکد کرنے اور دعوے کو قطعیت کے ساتھ پیش کرنے کے لیے ہے۔ 

۵۔۔۔۔۔۔۔۔۔۔ نر و مادہ جانوروں میں بھی پیدا کیے اور انسانوں میں بھی یہ جنسی اختلاف اپنی خصوصیات رکھتا ہے۔ جو خصوصیت مرد کی ہے وہ عورت کی نہیں اور جو عورت کی ہے وہ مرد کی نہیں۔ 

۶۔۔۔۔۔۔۔۔۔۔ یہ ہے وہ حقیقت جس پر مذکورہ قسمیں کھائی گئی ہیں۔ مطلب یہ ہے کہ اس کائنات کی تخلیق اس طرح ہوئی ہے کہ اس میں چیزیں ایک دوسرے سے مختلف ہیں اور الگ الگ خصوصیات کی حامل ہیں۔ مثال کے طور پر رات اور دن باہم مختلف ہیں ور اگر ایک کی خصوصیت تاریکی پھیلانا ہے تو دوسرے کی خصوصیت روشنی پھیلانا۔ مرد اور عورت بھی جنسی اعتبار سے باہم مختلف ہیں اور اگر ایک میں فعالیت کی خصوصیت پائی جاتی ہے تو دوسرے میں انفعالیت کی۔ اگر ایک صنف میں باپ بننے کی خصوصیت پائی جاتی ہے تو دوسری صنف میں ماں بننے کی، یہی حال انسان کی کوششوں کا ہے کہ کوئی نیکی اور بھلائی کا طرز عمل اختیار کرتا ہے تو کوئی بدی اور شر کا۔ کوئی خدا کا وفا دار بندہ بن کر رہتا ہے تو کوئی نافرمان اور سرکش بن کر، کوئی ایک سچے خدا کو مانتا ہے اور کسی نے ہزاروں جھٹے خدا بنا رکھے ہیں ، کسی کی تگ و دو خیر کی راہ میں ہوتی ہے اور کسی کی شر کی راہ میں ، کوئی مفسد اور ظالم بن کر اٹھتا ہے ور کوئی مصلح بنتا اور انصاف کی ترازو قائم کرتا ہے ، کوئی دنیا میں مزے اڑاتا ہے اور کوئی فرض شناسی کا ثبوت دیتا ہے۔ میدان کار میں انسان کی کوششوں کا یہ تفاوت بھی اپنے اندر مختلف خصوصیات اور اپنے الگ الگ اثرات رکھتا ہے اور یہ صورت حال اس بات کی متقاضی ہے کہ ان کے الگ الگ نتائج رو نما ہوں۔ اور جب دنیا کی حیثیت دار العمل اور دار الامتحان کی ٹھہری تو ایک دار الجزاء کی ضرورت ابھر کر سامنے آتی ہے۔ پس قرآن کا یہ دعویٰ کہ آخرت دار الجزاء ہے جہاں نیکی و بدی کے الگ الگ نتائج رونما ہوں گے اور انسان اپنی سعی و عمل کے مطابق جزا یا سزا پۓ گا ٹھیک اس حقیقت کے مطابق ہے جو مظاہر کائنات پر غور کرنے سے ابھر کر سامنے آتی ہے۔ 

جو لوگ اتنی بڑی حقیقت کو تسلیم نہیں کرتے وہ انتہائی غیر معقولیت کا ثبوت دیتے ہیں کیونکہ ان کے نزدیک ہر چیز اپنی ایک خصوصیت رکھتی ہے لیکن اگر کوئی چیز اپنی خصوصیت نہیں رکھتی تو وہ اخلاقی اور غیر اخلاقی رویہ ہے۔ وہ سمجھتے ہیں کہ ہر چیز اپنا اثر رکھتی ہے لیکن اگر کوئی چیز اثر نہیں رکھتی تو وہ نیکی اور بدی ہے۔ وہ اس بات کے قائل ہیں کہ ہر کام کا ایک نتیجہ ہے لیکن ان کے نزدیک اگر کوئی کام نے نتیجہ ے تو وہ خدا کی اطاعت اور اس کی نافرمانی کے کام ہیں کہ دونوں طرز عمل یکساں ہیں اور ان کا کوئی اچھا اور برا نتیجہ برآمد ہونے والا نہیں۔ انسان خدا پر ایمان لاۓ یا کفر کرے ، اس کی ہدایت کو تسلیم کرے یا نہ کرے نتیجہ کے اعتبار سے کوئی فرق نہیں پڑتا۔ بتایۓ اس سے بڑھ کر نادانی کی بات اور کیا ہو سکتی ہے ؟ 

۷۔۔۔۔۔۔۔۔۔۔ یہاں اچھے اور بڑے طرز عمل کا فرق واضح کیا جا رہا ہے۔ اس سلسلہ میں پہلے چند ان اوصاف کا ذکر کیا گیا ہے جو انسان کو سنوارتے اور اس کے کردار کی تعمیر کرتے ہیں۔ اس کے بعد وہ خصلتیں بیان کی گئی ہیں جو انسان کو بگاڑتے اور اس کو بد کردار بناتے ہیں۔ 

۸۔۔۔۔۔۔۔۔۔۔ مراد بھلائی کے کاموں میں خرچ کرنا ہے۔ 

۹۔۔۔۔۔۔۔۔۔۔ یعنی اللہ سے ڈرتے ہوۓ زندگی بسر کرے۔ جو کام اس کی ناراضگی کے ہیں ان سے پرہیز کرے۔ 

۱۰۔۔۔۔۔۔۔۔۔۔ بہترین بات (الْحُسْنٰی)  سے مراد وہ بات ہے جس کی طرف قرآن دعوت دے رہا ہے یعنی کلمہ توحید کو قبول کرنے اور آخرت پر ایمان لانے کی دعوت۔ 

۱۱۔۔۔۔۔۔۔۔۔۔ یعنی نیکی کی راہ پر چلنا اس کے لیے آسان ہو  گا اور اس پر چل کر وہ اس منزل تک پہنچ جاۓ گا جہاں آسانیاں ہی آسانیاں اور راحت ہی راحت ہے۔ نیکی کی راہ گو سخت دشوار گزار راہ ہے لیکن اس پر چلنا ان لوگوں کے لیے آسان ہو جاتا ہے جو خدا اور آخرت پر ایمان لا کر تقویٰ اختیار کرتے ہیں اور اللہ کی خوشنودی کی خاطر اپنا مال خرچ کرتے ہیں۔ گویا یہ توفیق اللہ تعالیٰ ان لوگوں کو بخشتا ہے جو راہ حق پر چلنے کی ہمت کرتے ہیں اور اس کی بنیادی شرطیں پوری کر دیتے ہیں۔ 

۱۲۔۔۔۔۔۔۔۔۔۔ بخل سے مراد نیکی اور بھلائی کے کاموں میں مال خرچ نہ کرنا ہے۔ اور اس لحاظ سے وہ شخص بھی بخیل ہے جو اپنے عیش و آرام اور دوسرے نمائشی کاموں پر تو خوب خرچ کرتا ہے لیکن خدا اور بندوں کے حقوق کی ادائیگی اس پر گراں گزرتی ہے۔ 

موقع کلام کو اگر ملحوظ رکھا جاۓ تو یہ بات خود بخود واضح ہو جاتی ہے کہ بخل اور زر پرستی وہ اخلاقی برائیاں ہیں جو نفس کو آلودہ کر دیتی ہیں اور پاکیزگی اختیار کرنے کے لیے ضروری ہے کہ آدمی راہ خدا میں خرچ کرے۔ 

۱۳۔۔۔۔۔۔۔۔۔۔ بے نیازی برتنے کا مطلب یہ ہے کہ آدمی خدا اور اس کی ہدایت سے بالکل بے تعلق ہو جاۓ اور اسے اس بات کی کوئی پروا نہ ہو کہ خد کی خوشنودی کن کاموں کے کرنے سے حاصل ہوتی ہے اور اس کا غضب کس طرح کے کام کرنے سے ٹوٹ پڑتا ہے۔ 

استغناء (بے نیازی برتنے )  کا لفظ تقویٰ (خدا خوفی اور پرہیز گاری )  کے بالمقابل استعمال ہوا ہے اس لیے اگر تقویٰ کدا خوفی کے زیر اثر ذمہ دارانہ زندگی گزارنے ور فرض شناسی کا ثبوت دینے کا نام ہے تو استغناء یہ ہے کہ آدمی خد سے بے پروا ہو کر غیر ذمہ دارانہ زندگی گزارے اور نا فرض شناسی کا ثبوت دے۔ 

۱۴۔۔۔۔۔۔۔۔۔۔ بہترین بات کی تشریح اوپر نوٹ ۱۰ میں گزر چکی۔ 

۱۵۔۔۔۔۔۔۔۔۔۔ یعنی بدی کی راہ چلنا اس کے لیے آسان ہو گا اور اس پر چل کر وہ اس کٹھن منزل تک پہنچ جاۓ گا جہاں سختیاں ہی سختیاں ہیں۔ بدی کی رہ اس لحاظ سے آسان ہے کہ اس پر چلنے والا اپنی خواہشات کی پیروی کرتا ہے اور اس میں اسے مادی فائدے بھی حاصل ہوتے ہیں اور دنیوی لذتیں بھی۔ جو شخص ان جلد ملنے والے فائدوں کے لالچ میں آ کر اس غلط راہ کا انتخاب کتا ہے اللہ تعالیٰ اس کو اس پر چلنے کے لیے ڈھیل دیتا ہے اور اس کے لیے وہ وسائل فراہم کر دیتا ہے جو برائیوں کے ارتکاب کو اس کے لیے آسان بنا دیتے ہیں لیکن بالآخر یہ آسانیاں اسے نہایت کٹھن منزل پر لے جا کر چھوڑ دیتی ہیں۔ 

۱۶۔۔۔۔۔۔۔۔۔۔ گڑھے میں گرنے سے مراد ہلاکت کے گڑھے میں گرنا ہے مطلب یہ ہے کہ یہ مال جسے آدمی جمع کرتا ہے اور بھلائی کے کاموں میں صَرف نہیں کرتا اس کے لیے کچھ بھی مفید نہ ہوگا بلکہ موجب ہلاکت ہوگا۔ اگر وہ خدا کی خاطر بھلائی کے کاموں میں صرف کرتا تو یہ اس کی اخروی زندگی کے لیے محفوظ سرمایہ بن جاتا۔ 

۱۷۔۔۔۔۔۔۔۔۔۔ یعنی جہاں تک انسان کو راہ راست دکھانے کا تعلق ہے اللہ تعالیٰ نے یہ ذمہ ضرور لیا ہے اور یہ کام اس نے اپنے پیغمبر کو بھیج کر اور اپنی اس کتاب کو نازل کر کے پورا کر دیا ہے۔ رہا راہ راست کو اختیار کرنا تو یہ انسان کی اپنی ذمہ  داری ہے۔ کرے گا تو کامیاب ہوگا اور نہیں کرے گا تو نا مراد ہو گا۔ 

۱۸۔۔۔۔۔۔۔۔۔۔ یعنی دنیا و آخرت دونوں جہانوں کے مالک ہم ہی ہیں اور دونوں کا نفع نقصان ہمارے ہی ہاتھ میں ہے لہٰذا جو شخص دنیا کے مادی فائدوں کی خاطر راہ راست کو اختیار نہیں کرتا سے سمجھ لینا چاہیے کہ دنیا میں وہ اتنے ہی فائدے حاصل کر سکے گا جتنے کہ اس کی گمراہی کے باوجود اس کا خدا اسے پہنچانا چاہے۔ اس سے زیادہ وہ دنیا میں کچھ حاصل نہ کر سکے گا۔ رہی آخرت تو وہاں ایسے لوگوں کے لیے محرومی کے سوا کچھ نہ ہو گا۔ 

۱۹۔۔۔۔۔۔۔۔۔۔ اس کا یہ مطلب نہیں ہے کہ جو کم درجہ کا بد بخت ہوگا وہ آگ میں نہیں پڑے گا بلکہ مطلب یہ ہے کہ اس سورہ کے نزول کے وقت جو دو کردار کے لوگ سامنے تھے۔ ایک وہ جو پیغمبر کو جھٹلا رہے تھے۔ اور وہ جس ہدایت کو لے کر آیا ہے اس سے منہ موڑ رہے تھے اور دوسرے وہ جو پیغمبر کی تصدیق کر رہے تھے اور اس کی لائی ہوئی ہدایت کو قبول کر کے اپنا مال راہ خدا میں خرچ کر رہے تھے۔ ان میں سے پہلے کردار کے لوگ ہی یعنی پیغمبر کو جھٹلانے والے ، بھڑکتی آگ میں پڑیں گے نہ کہ دوسرے کردار کے لوگ جو پیغمبر کی تصدیق کر رہے تھے۔ ان جھٹلانے والوں کو انتہائی بد بخت (اَشْقیٰ)  اس لیے فرمایا کہ جب پیغمبر نے براہ راست ان لوگوں تک اللہ کا پیغام پہنچا دیا جس کی وجہ سے اللہ کی حجت ان پر پوری طرح قائم ہو گئی اور پھر بھی وہ انکار کرتے رہے تو ان سے زیادہ بد بخت اور کون ہو سکتا ہے۔ 

قرآنی آیات کا مفہوم متعین کرتے وقت موقع و محل اور ان حالات کو جن میں وہ آیات نازل ہوئی ہیں ملحوظ رکھنا ضروری ہے نیز کسی آیت کا ایسا مطلب لینا بھی صحیح نہ ہو گا جو قرآن کے دوسرے بیانات سے ہم آہنگ نہ ہو۔ 

۲۰۔۔۔۔۔۔۔۔۔۔ یہاں بھی کہنے کا منشاء یہ نہیں ہے کہ صرف بڑے متقی ہی آگ سے بچاۓ جائیں گے اور عام متقی نہیں بچاۓ جائیں گے بلکہ مطلب یہ ہے کہ جو دو کردار ابھر کر سامنے آ گۓ ہیں۔ اور یہاں سورہ کے نزول کے وقت اور پیغمبر کی موجودگی میں ابھر کر سامنے آ گۓ تھے۔ ان میں سے صرف دوسرے کردار کے لوگ ہی آگ سے بچا لیے جائیں گے جنہوں نے اپنے متقی (پرہیز گار)  ہی نہیں بلکہ اتقیٰ (نہایت پرہیز گار)   ہونے کا ثبوت دیا ہے۔ رہے اشقیٰ تو وہ لازماً آگ میں پڑیں گے جیسا کہ اوپر بیان ہوا۔ واضح رہے کہ جن لوگوں نے ابتداء ہی میں رسول کی دعوت قبول کر لی تھی اور اللہ سے ڈرتے  ہوۓ  اپنے اندر پاکیزگی پیدا کر رہے تھے انہوں نے بہت بڑے حوصلہ کا ثبوت دیا تھا اس لیے ان کا درجہ بہت بڑا ہے اور تقویٰ کے اعلیٰ معیار پر ہونے کی وجہ سے وہ  سب اتقیٰ(نہایت پرہیز گار )  ہیں۔ 

۲۱۔۔۔۔۔۔۔۔۔۔ معلوم ہوا کہ راہ خدا میں مال خرچ کرنا تزکیہ نفس کا بہت بڑا ذریعہ ہے کیونکہ اس سے زر پرستی اور دنیا پرستی کی جڑ کٹ جاتی ہے اور خدا پرستی اور آخرت پسندی کا جذبہ پرورش پانے لگتا ہے۔ 

۲۲۔۔۔۔۔۔۔۔۔۔ یعنی وہ جو کچھ کسی کو دیتا ہے بدلہ کی غرض سے نہیں دیت اس کے نزدیک کسی کی مدد کرنا اس کو ممنون احسان کرنے کے لیے نہیں ہے کہ اس سے کسی نہ کسی شکل میں اس کا بدلہ مطلوب ہو بلکہ وہ خلوص کے ساتھ اور بے لوث ہو کر مدد کرتا ہے۔ 

۲۳۔۔۔۔۔۔۔۔۔۔ اللہ تعالیٰ کے نزدیک انفا وہی مقبول ہے جو خالصۃً اس کی رضا جوئی کے لیے کیا جاۓ اور ایسے ہی انفاق سے نفس کا تزکیہ ہوتا ہے۔ اس کے برعکس جو انفاق کسی پر احسان دھرنے یا شہرت و ناموری حاصل کرنے کی غرض سے کیا جاۓ اس سے نہ اللہ کی رضا حاصل ہوتی ہے اور نہ نفس کا تزکیہ ہوتا ہے۔ 

۲۴۔۔۔۔۔۔۔۔۔۔ یعنی جس شخص کا کردار یہ ہے اسے اس کا رب اس طرح نوازے گا کہ وہ خوش ہو جاۓ گا۔ یہ آیت صرف دو لفظوں پر مشتمل ہے لیکن اس کے اندر مذکورہ او صاف کے حاملین کے لیے بشارتوں کی ایک دنیا پوشیدہ ہے۔ 



(۹۳)۔ سورہ الضحٰی 

(۱۱ آیات) 

بسم اللہ الرحمن الرحیم
اللہ رحمن و رحیم کے نام سے 

تعارف
نام 

  آغاز ہی میں  ضُحٰی (روز روشن)  کی قسم کھائی گئی ہے۔ اس مناسبت سے اس سورہ کا نام اَلضّحٰی ہے۔ 

زمانۂ نزول 

مکی ہے اور مضمون سے اندازہ ہوتا ہے کہ آغاز نبوت کے کچھ ہی عرصہ بعد نازل ہوئی تھی جب کہ آپ کے سامنے دعوت حق کی مشکلات پہاڑ بن کر کھڑی تھیں اور منکرین رسالت کے طنز و تشنیع سے آپ کبیدہ خاطر ہو رہے تھے۔ 

مرکزی مضمون 

 خطاب براہ راست نبی صلی اللہ علیہ و سلم سے ہے اور آپؐ کو شاندار مستقبل اور عظیم عنایات سے نوازے جانے کی خوش خبری دیتے ہوۓ آپؐ کی تسلی کا پورا پورا سامان کیا گیا ہے۔ یہ تو ہے اس سورہ کا خاص پہلو لیکن اس خاص پہلو کے ساتھ اس کا ایک عام پہلو بھی ہے جو فحوائے کلام سے واضح ہے اور وہ یہ ہے کہ کار زار حیات میں انسان کو جن مشکلات و مصائب کا سامنا کرنا پڑتا ہے یا راہ حق میں جن دشواریوں سے گزرنا پڑتا ہے ان کو اللہ کی ناراضگی پر محمول کرنا صحیح نہیں بلکہ یہ ابتلا و آزمائش کے لیے ہوتی ہیں اور وہ انسان کے لیے حقیقی ترقی کے مدارج طے کرنے کا ذریعہ ہیں۔ یہی اس سورہ کا مرکزی مضمون ہے۔ 

نظم کلام

  آیت ۱ اور ۲ میں دن اور رات کی شہادت پیش کر کے اس حقیقت کی طرف اشارہ کیا گیا ہے کہ اللہ تعالیٰ نے یہ ندیا بنائی ہی اس طرح ہے کہ یہاں نور بھی ہے اور ظلمت بھی۔ اسی طرح تکلیفیں بھی ہیں اور راحت بھی اور یہ دونوں حالتیں آزمائش کے لیے ضروری ہیں۔ 

آیت ۳ میں مذکورہ بالا حقیقت کے پیش نظر یہ واضح کیا گیا ہے کہ نبی صلی اللہ علیہ و سلم کو راہ حق کی جن مشکلات سے دو چار ہونا پڑ رہا ہے اس کا یہ مطلب لینا ہر گز صحیح نہیں کہ اللہ تعالیٰ نے آپؐ کی طرف سے نظر عنایت پھیر لی ہے یا وہ آپؐ سے ناراض ہوا ہے۔ 

آیت ۴ اور ۵ میں آپؐ کو عظیم کامرانیوں کی بشارتیں دی گئی ہیں۔ 

آیت ۶ تا ۸ میں ان مشکلات کا ذکر کیا گیا ہے جن سے نبی صلی اللہ علیہ و سلم بعثت سے پہلے دو چار ہو ۓ نیز خدا کے ان احسانات کا بھی جن کے نتیجہ میں آپؐ کے لیے راہیں کھلیں۔ 

آیت ۹ تا ۱۱ میں بتایا گیا ہے کہ ان احسانات کا تقاضا کیا ہے یعنی اس کے نتیجہ میں تمہارا رویہ کمزوروں اور نے بسوں کے ساتھ ہمدردانہ ہونا چاہیے اور خدا کی نعمت کا اعتراف و اظہار کرنا چاہیے۔ 
ترجمہ 

اللہ رحمن و رحیم کے نام سے 

۱۔۔۔۔۔۔۔۔۔۔ قَسم ۱*  ہے روز روشن کی 

۲۔۔۔۔۔۔۔۔۔۔ اور رات کی جب کہ وہ طاری ہو جاۓ ۲*  

۳۔۔۔۔۔۔۔۔۔۔ (اے پیغمبر !)  تمہارے رب نے نہ تمہیں چھوڑا اور نہ تم سے ناراض ہوا ۳*  

۴۔۔۔۔۔۔۔۔۔۔ اور آخرت تمہارے لیے دنیا سے کہیں بہتر ہے ۴*  

۵۔۔۔۔۔۔۔۔۔۔ اور عنقریب تمہارا رب تمہیں وہ کچھ عطا فرماۓ گا کہ تم خوش ہو جاؤ گے ۵*  

۶۔۔۔۔۔۔۔۔۔۔ کیا یہ واقعہ نہیں کہ اس نے تم کو یتیم پایا تو ٹھکانا دیا ؟ ۶*  

۷۔۔۔۔۔۔۔۔۔۔ اور راہ سے بے خبر پایا ۷*  تو ہدایت دی ؟ ۸*  

۸۔۔۔۔۔۔۔۔۔۔ اور نادار پایا تو غنی کر دیا ؟ ۹*  

۹۔۔۔۔۔۔۔۔۔۔ لہٰذا تم یتیم کو مت دباؤ۔ ۱۰* 

۱۰۔۔۔۔۔۔۔۔۔۔ اور سائل کو نہ جھڑکو ۱۱*  

۱۱۔۔۔۔۔۔۔۔۔۔ اور اپنے رب کی نعمت کا اظہار ۱۲*  


تفسیر 

۱۔۔۔۔۔۔۔۔۔۔  قسم کی تشریح کے لیے ملاحظہ ہو سورہ تکویر نوٹ ۱۴۔ 

۲۔۔۔۔۔۔۔۔۔۔ یہاں جو قسمیں کھائی گئی ہیں ان سے مقصود اس اصولی حقیقت کو ذہن نشین کرانا ہے کہ اس دنیا کا نظام اللہ تعالیٰ نے اس طرح بنایا ہے کہ یہاں ہمیشہ ایک ہی حالت اور ایک ہی کیفیت طاری نہیں رہتی۔ یہاں دن کی روشنی بھی ہے اور رات کی تاریکی بھی۔ 

ومھما استطال اللیل فا الصبح واصل 

اور رات خواہ کتنی ہی طویل ہو صبح نمودار ہو کر رہتی ہے۔ 

اس لیے جس طرح رات کی تاریکی کو دیکھ کر کسی کا روشنی سے مایوس ہو جانا صحیح نہیں اسی طرح تکلیف اور مصیبت کے امڈتے ہوۓ بادلوں کو دیکھ کر یہ خیال کرنا بھی صحیح نہیں کہ یہ بادل کبھی چھٹنے والے نہیں ہیں اور نہ اس سے یہ نتیجہ اخذ کرنا صحیح ہے کہ دنیا کی تکلیف لازماً اللہ تعالیٰ کی ناراضگی کا نتیجہ ہوتی ہے بلکہ جس طرح آزمائش کے لیے رات اور دن دونوں کا وجود ضروری ہے اسی طرح تکلیف اور راحت دونوں ابتلاء کے لیے ضروری ہیں نیز تکلیفیں انسان کی تربیت اور اس کی مخفی صلاحیتوں کو ابھارنے کا اہم ذریعہ بھی ہیں۔ 

۳۔۔۔۔۔۔۔۔۔۔ نبی صلی اللہ علیہ و سلم نے جب دعوت حق کا آغاز فرمایا تو مشکلات اور دشواریاں پہاڑ بن کا آپؐ کے سامنے کھڑی ہو گئیں اور آپ کے اس دعوے پر کہ آسمان سے آپؐ پر وحی نازل ہوتی ہے مخالفتوں کا ایک طوفان اٹھ کھڑا ہوا۔ منکرین آپؐ کا مذاق اڑانے اور طنز و تشنیع کرنے لگے۔ ایک نبی کو ان حالات میں گھرا ہوا دیکھ کر یہ سوال پیدا ہوتا تھا کہ اگر نبی واقعی خدا کا منظور نظر ہے تو اس کی راہ میں یہ مشکلات کیسی؟ اور پھر جب وحی کچھ دنوں کے لیے رک جاتی تو مخالفین یہ طنز کرتے کہ اللہ نے آپؐ کو چھوڑ دیا ہے اور آپؐ سے ناراض ہے۔ مخالفین کے ان شبہات کا ازالہ کرتے ہوۓ نبی صلی اللہ علیہ و سلم کا اطمینان اور تسلی دی جا رہی ہے کہ جن حالات میں آپؐ اپنے کو گھرا ہوا پا رہے ہیں وہ کار نبوت کا اقتفاء اور اللہ کی اس عظیم حکمت کے تحت ہیں جس کے مطابق اس دنیا کا پورا نظام چلایا جا رہا ہے اور وہ حکمت یہ ہے کہ انسان کی آزمائش ہو جس سے انبیاء علیہم السلام بھی مستثنیٰ نہیں ہیں اور اس کا تقاضا یہ ہے کہ نرم گرم ہر طرح کے حالات سے سابقہ پیش آۓ۔ ایک پیغمبر جب راہ حق کی مشکلات اور مخالفتوں کے طوفان سے گزر تا ہے تو اس سے عظیم فوائد حاصل ہوتے ہیں۔ مثلاً پیغمبر کے اخلاقی محاسن نکھر کر سامنے آ جاتے ہیں اور اس کے کردار کی بلندی آسمان کو چھونے لگتی ہے ، جن دلوں میں انسانیت جاگ رہی ہوتی ہے اور وہ اس پر اپنی جانیں نچھاور کرنے کے لیے تیار ہو جاتے ہیں۔ اسی طرح پیغمبر کے عزم اور حوصلہ کو دیکھ کر اس کے پیروؤں میں بھی استقامت اور پا مردی کی صفت پیدا ہو جاتی ہے۔ رہی وحی الٰہی کے نزول میں تاخیر تو یہ بھی اس بنا پر نہیں ہے کہ اللہ پیغمبر سے ناراض ہو گیا ہے بلکہ وحی کا پورا معاملہ اللہ کی حکمت و مصلحت پر مبنی ہے۔ اس کی حکمت جس وقت اور جتنی وحی کی  متقاضی ہوتی ہے وہ نازل کر دیتا ہے۔ 

۴۔۔۔۔۔۔۔۔۔۔ یہ خوش خبری اللہ تعالیٰ نے نبی صلی اللہ علیہ و سلم کو اس وقت سنائی جب کہ آپؐ کو انتہائی نامساعد حالات سے گزرنا پڑ رہا تھا اور سخت مشکلات آپؐ کی راہ میں حائل تھیں۔ ان حالات میں آپؐ کے لیے اخروی فیروز مندی کی بشارت نہ صرف تسلی بلکہ حوصلہ افزائی کا بھی باعث تھی۔ 

معلوم ہوا کہ اگر آدمی آخرت کی کامیابی پر نظر رکھے تو اس سے عزم و حوصلہ پیدا ہوتا ہے اور راہ حق کی مشکلات آسان ہو جاتی ہیں۔ 

واضح رہے کہ متن میں ’’ الآخرۃ‘‘ اور الاولیٰ‘‘ کے الفاظ استعمال ہوۓ ہیں جو ’’آخرت‘‘ اور ’’دنیا‘‘ کے لیے قرآن کے اصطلاحی الفاظ ہیں اور قرآن میں جہاں بھی یہ الفاظ مطلق طور پر آتے ہیں اسی مفہوم میں آۓ ہیں ما قبل سورۃ الیل آیت ۱۳  وَاِنَّ لَنَا لَلْآخِرَۃَ وَالْاُوْلٰی (بے شک آخرت اور دنیا دونوں ہمارے ہی اختیار میں ہیں۔ )  میں بھی یہ الفاظ اسی مفہوم میں استعمال ہوۓ ہیں۔ 

۵۔۔۔۔۔۔۔۔۔۔ اشارہ ہے آخرت کے ان ابدی انعامات کی طرف جن سے نبی صلی اللہ علیہ و سلم کو نوازا جاۓ گا۔ وہاں آپؐ عزت و سرفرازی کے جس مقام پر فائز ہوں گے اور عطاء و بخشش کی آپؐ پر جو بارش ہوگی اس کی ایک جھلک ان آیات و احادیث میں دیکھی جا سکتی ہے جن میں آپؐ کے رب کی طرف سے آپؐ پر کی جانے والی عنایات کا ذکر ہوا ہے ورنہ اس آیت میں اللہ تعالیٰ نے اپنے رسول کو جو کچھ دینے کا وعدہ فرمایا ہے اس کی وسعت و عظمت کا تصور بھی نہیں کیا جا سکتا۔ 

۶۔۔۔۔۔۔۔۔۔۔ نبی صلی اللہ علیہ و سلم یتیم پیدا ہوۓ تھے۔ آپؐ ابھی بطن مادر ہی میں تھے کہ آپؐ کے والد عبد اللہ کا انتقال ہوگیا اور جب چھ سال کے ہوۓ تو آپؐ کے دادا عبد المطلب نے آپ کی پرورش کی لیکن ابھی آپؐ آٹھ سال ہی کے تھے کہ دادا کا بھی انتقال ہو گیا۔ ان کے بعد آپؐ کے چچا ابو طالب نے آپؐ کی کفالت کی اور آپؐ کے ساتھ بڑا اچھا برتاؤ کیا یہاں تک کہ ان کی شفقت آپؐ کی بعثت کے بعد بھی بر قرار رہی۔ (سیرۃ النبی لا بن ہشام ج ۱ ص ۱۷۱، ۱۷۹، ۱۸۰ ،۱۹۳ )۔ 

آپؐ کی پرورش کا یہ بہترین انتظام اور وہ بھی ایک ایسے ماحول میں جہاں یتیموں کی ناقدری کی جاتی تھی اللہ تعالیٰ کے فضل ہی کا نتیجہ تھا۔ 

یہاں یہ پہلو بھی قابل غور ہے کہ یتیمی کی حالت میں گو تکالیف کا سامنا کرنا پڑتا ہے لیکن باپ کے سہارے سے محروم ہونے کی وجہ سے آدمی کے اندر ایک طرح کی خود اعتمادی پیدا ہونے لگتی ہے اور اس سے بڑھ کر خدا اعتمادی کا جذبہ پرورش پانے لگتا ہے۔ غور کیجیے یتیمی کی حالت میں مبتلا کر کے اللہ تعالیٰ کس طرح تربیت کا سامان کرتا ہے۔ 

۷۔۔۔۔۔۔۔۔۔۔ متن میں لفظ ’’ضَالّاً ‘‘ استعمال ہوا ہے جو ضلالت سے ہے۔ یہ لفظ ہدایت کے مقابلہ میں متعدد معنی میں بولا جاتا ہے۔ اس کے ایک معنیٰ بے خبر اور نا واقف ہونے کے بھی ہیں چنانچہ عربی کی سب سے بڑی اور مستند لغت ’’لسان العرب‘‘ میں ہے : وضللتُ المسجدَ و الدارَ اذالم تعرف مو ضعَھما  یعنی اگر تم مسجد اور گھر کی جگہ سے واقف نہ ہو تو کہو گے میں مسجد اور گھر سے ضلالت میں (ناواقف)  رہا۔ (ملاحظہ ہو لسان العرب لفظ ضلل)  یہاں یہ لفظ اسی معنیٰ میں استعمال ہوا ہے۔ 

بعثت سے پہلے نبی صلی اللہ علیہ و سلم فطرت سلیمہ پر قائم تھے۔ اور تمام انبیاء علیہم السلام کا بعثت سے پہلے یہی حال ہوتا ہے کہ وہ فطرت سلیمہ سے کبھی انحراف نہیں کرتے۔ اور انسان کی فطرت سلیمہ سے کبھی انحراف نہیں کرتے۔ اور انسان کی فطرت سلیمہ اپنے رب کو پہچانتی اور اسی کو معبود قرار دیتی ہے نیز خیر و شر میں تمیز بھی کرتی ہے اور یہ دونوں ہی وصف نبی صلی اللہ علیہ و سلم میں پاۓ جاتے تھے چنانچہ بعثت سے پہلے آپؐ کا غار حراء میں یکسوئی کے ساتھ اللہ کی عبادت میں منہمک ہو جانا اس بات کا ثبوت ہے کہ آپؐ توحید پر قائم تھے۔ اسی طرح آپؐ کا پاکیزہ زندگی گزارنا یہاں تک کہ آپؐ  قوم کی نظر میں معتمد ٹھہرے اور امین کے لقب سے پکارے گئے آپؐ کی اخلاقی بر تری کی روشن دلیل ہے۔ مزید برآں حضرت ابراہیم علیہ السلام کے دین حنیف کے جو اجزاء اس وقت تک باقی رہ گۓ تھے مثلاً بیت اللہ کی تعظیم، حج وغیرہ ان پر آپؐ عمل پیرا تھے چنانچہ یہ واقعات تاریخ سے ثابت ہیں (سیرۃ النبی ابن ہشام ج ۱ ص ۱۹۷ اور ص ۲۲۱)  گویا جس حد تک فطرت اور دین ابراہیمی کی روشنی آپؐ کے سامنے موجود تھی آپؐ اس روشنی میں چلتے لیکن آپؐ کو ایمان کی حقیقت معلوم تھی اور نہ شریعت کی تفصیلات کا علم تھا چنانچہ قرآن نے اس کی صراحت کی ہے : مَا کُنْتَ تَدْرِیْ مَا الْکِتَابُ وَلَا اِیمَانُ (تم نہیں جانتے تھے کہ کتاب کیا ہوتی ہے اور ایمان کیا ہے۔ سورۃ الشوریٰ۔ ۵۲)  اسی حالت کو یہاں ضال (جو راہ سے بے خبر ہو)  سے تعبیر کیا گیا ہے۔ بالفاظ دیگر یہ جستجوۓ راہ اور تلاش حق کی حالت تھی اس لیے اس کو ضلالت بمعنٰی گمراہی ہر گز نہیں کہا جا سکتا اور بالخصوص جب کہ آپؐ کے بارے میں معلوم ہے کہ نہ کبھی آپؐ نے خدا کا انکار کیا اور نہ بت پرستی اختیار کی، نہ برائیوں سے آپؐ کو واسطہ رہا اور نہ فسق و فجور سے اور نہ ہی آپؐ نے کسی باطل چیز کی طرف لوگوں کو دعوت دی۔ بخاری میں بعثت سے پہلے کا یہ واقعہ مذکور ہے کہ نبی صلی اللہ علیہ و سلم کے سامنے کھانا پیش کیا گیا جوب کے نام پر ذبح کۓ ہوۓ جانور کا تھا۔ آپؐ نے کھانے سے انکار کیا (بخاری کتاب المناقب باب حدیث زید بن عمر و بن نفیل )۔ 

جہاں تک دین ابراہیمی کے بعض اجزاء کے برقرار رہنے کا تعلق ہے علامہ ابن حجر شرح بخاری میں لکھتے ہیں : 

انما کان عند اہل الجاہلیۃ بقایا من دین ابراہیمَ ’’ اہل جاہلیت کے پاس دین ابراہیمی کے کچھ اجزاء ہی باقی رہ گۓ تھے۔ ‘‘ (فتح الباری ج ۷ ص ۱۱۳ ) 

۸۔۔۔۔۔۔۔۔۔۔ ہدایت سے مراد وحی الٰہی ہے جس نے صراط مستقیم پوری طرح آپؐ پر روشن کر دی۔ 

۹۔۔۔۔۔۔۔۔۔۔ نبی صلی اللہ علیہ و سلم کا بچپن یتیمی کی حالت میں گزرا اور جب آپؐ جوان ہوۓ تو افلاس ہی کی حالت رہی یہاں تک کہ قریش کی سب سے زیادہ مالدار خاتون نے آپؐ کے ساتھ مضاربت کا معاملہ کیا اور آپؐ کو شام کے تجارتی سفر میں خوب نفع ہوا۔ حضرت خدیجہ نے آپؐ کی دیانت داری ، شرافت اور حسن اخلاق سے متاثر ہو کر آپؐ سے نکاح کر لیا جس کے بعد آپؐ کی معاشی حالت کافی اچھی ہوئی۔ (سیرۃ النبی ابن ہشام ج ۱ ص ۲۰۲ تا ۲۰۶ )۔ 

یہ جو کچھ ہوا عالم اسباب کے تحت ہوا لیکن حقیقۃً یہ اللہ تعالیٰ ہی کے فضل کا نتیجہ تھا کہ افلاس کی حالت غِنا سے بدل گئی۔۔ 

۱۰۔۔۔۔۔۔۔۔۔۔ اوپر اللہ تعالیٰ نے اپنے احسانات کا ذکر فرمایا تھا اب مختصراً ان کے تقاضے بیان کیے جا رہے ہیں۔ 

اس سلسلہ میں نبی صلی اللہ علیہ و سلم سے فرمایا گیا ہے کہ جس طرح اللہ تعالیٰ نے تمہاری یتیمی کی حالت میں تمہیں پناہ دی اسی طرح تم بھی یتیموں کے حقوق کے پاسباں بن جاؤ۔ کسی یتیم کے ساتھ سختی سے پیش نہ آؤ اس ہدایت کے براہ راست مخاطب گو نبی صلی اللہ علیہ و سلم ہیں لیکن آپؐ کے واسطے سے یہ ہدایت قرآن کے ہر قاری کے لیے ہے اور اس میں زر پرستوں کے اس رویہ کی مذمت بھی ہے جو یتیموں اور کمزوروں کے سلسلہ میں وہ اختیار کرتے ہیں یعنی ان کو حقیر جان کر ان کے ساتھ عزت کا برتاؤ نہیں کرتے ، ان کو دباتے ہیں اور ان کے حقوق غصب کر جاتے ہیں۔ 

۱۱۔۔۔۔۔۔۔۔۔۔ یہ اس احسان کا تقاضا ہے جو اوپر آیت ۸ میں بیان ہوا یعنی ’’ نادار پایا تو غنی کر دیا‘‘۔ اس احسان کا حق یہ ہے کہ محتاجوں کے ساتھ اخلاق سے پیش آیا جاۓ۔ اور اگر کسی مانگنے والے کی مدد نہ کی جا سکتی ہو تو اچھے انداز سے معذرت کر دی جاۓ اور ان لوگوں کا طریقہ ہر گز نہ اختیار کیا جاۓ جو مال کے گھمنڈ میں غریبوں کو حقارت کی نظر ے دیکھتے ہیں اور مانگنے والوں کو ڈانٹتے اور جھڑکتے ہیں۔ 

اس حکم کی تعمیل نبی کریم صلی اللہ علیہ و سلم نے اس شدت کے ساتھ کی کہ نہ صرف یہ کہ کسی سائل کو کبھی ڈانٹا نہیں بلکہ ’’ نہیں ‘‘ کہہ کر اسے خالی ہاتھ واپس لوٹانا بھی پسند نہ فرماتے چنانچہ حضرت جابر کا بیان ہے کہ : ماسُئِلَ رَسولُ اللہ صلی اللہ علیہ و سلم شَیْئاً قَطُّ فَقَالَ لَا۔ (بخاری کتاب الادب)۔ 

’’کبھی ایسا نہیں ہوا کہ نبی صلی اللہ علیہ و سلم سے کوئی چیز مانگی گئی ہو تو آپؐ نے فرمایا ہو ’’نہیں ‘‘ اور حدیث میں نبی صلی اللہ علیہ و سلم کی ہدایت بھی ملتی ہے کہ : اِتّقُوا النَّارَوَلَوْ بِشِقِّ تَمَرۃٍ فَمَنْ لَمْ یَجِدْ فَبِکَلِمَۃٍطَیِّبَۃٍ۔ (مسلم کتاب الزکوٰۃ)  

’’جہنم سے بچو اگرچہ کہ کھجور کا ایک ٹکڑا صدقہ کر کے ، بچنے کا سامان کر سکو اور اگر یہ بھی میسر نہ ہو تو اچھی بات ہی کہو‘‘۔ یعنی سائل کو ڈانٹنے کے بجاۓ اچھی بات کہہ کر معذرت کر دو۔ 

۱۲۔۔۔۔۔۔۔۔۔۔ نعمت سے مراد عام نعمتیں بھی ہیں اور خاص نعمت ہدایت بھی ہے۔ 

اوپر آیت ۷ میں ہدایت سے نوازے جانے کا جو ذکر ہوا یہاں اسی کا حق بیان کیا جا رہا ہے۔ گو ترتیب کے لحاظ سے اس کا مقام ایک آیت پہلے تھا لیکن بات کو مؤکد کرنے کے لیے اس کو اخیر میں بیان کر دیا گیا تاکہ اس کی اہمیت اچھی طرح واضح ہو جاۓ اور اس پر توجہ مرکوز ہو۔ اللہ تعالیٰ نے اپنے پیغمبر کو جن عنایات سے نوازا ان میں اس کی سب سے بڑی عنایت ہدایت ہی ہے۔ یہ ہدایت قرآن کی شکل میں آپؐ کو ملی اور آپؐ کو منصب رسالت سے سرفراز کیا گیا۔ یہاں اسی نعمت کے اظہار کی تاکید کی گئی ہے۔ مطلب یہ ہے کہ اللہ تعالیٰ کی اس عظیم نوازش کا کہ اس نے تم کو پیغمبر بنایا اور قرآن جیسی عظیم اور حکمت سے لبریز کتاب عطاء کی لوگوں میں کوب چرچا کرو اس پیغام کو ان تک پہنچاؤ اور انہیں اس راہ کی طرف جو اللہ تعالیٰ نے اپنی کتاب کے ذریعہ تم پر کھولی ہے دعوت دو۔ یہ ہدایت اگرچہ کہ نبی صلی اللہ علیہ و سلم کو خطاب کر کے دی گئی ہے لیکن آپؐ کے واسطہ سے اس کے مخاطب پیروان اسلام بھی ہیں۔ انہیں قرآن کی جو نعمت پیغمبر کے واسطہ سے ملی ہے وہ چھپانے کے لیے نہیں ہے بلکہ اظہار اور بیان کے لیے ہے تاکہ اس کا فیض عام ہو۔ 


(۹۴)۔ سورہ   اَلَم نشرح 

(۸ آیات) 

بسم اللہ الرحمن الرحیم
اللہ رحمن و رحیم کے نام سے 

تعارف

نام 

 سورہ کا آغاز اَلَمْ نَشْرَحْ کے الفاظ سے ہوا ہے اس مناسبت سے یہ الفاظ اس سورہ کا نام قرار پاۓ ہیں۔ 

زمانۂ نزول 

  مکی ہے اور مضمون سے اندازہ ہوتا ہے کہ اس دور میں نازل ہوئی جب کہ آپؐ کے اندر منصب نبوت کی گراں بار ذمہ داریاں سنبھالنے کا حوصلہ پیدا ہو گیا تھا جس کے نتیجہ میں مخالفتوں کے طوفان سے گزرنا آپؐ کے لیے آسان ہو گیا تھا۔ نبوت کا چرچا بھی عام ہو گیا تھا اور آپؐ کی دعوت پر لبیک کہنے والوں کی ایک تعداد بھی آپؐ کے گرد جمع ہو گئی تھی۔ 

مرکزی مضمون 

یہ سورہ سابق سورہ (الضحٰی )  کا تکملہ ہے۔ سابق سورہ میں نبی صلی اللہ علیہ و سلم کی ذہنی پریشانی کو دور کرنے کے لیے اللہ تعالیٰ نے اپنے ان احسانات کا حوالہ دیا ہے جن سے اس نے اپنے نبی کو نوازا۔ اس سورہ میں شرح صدر کی عظیم نعمت سے سرفراز کیے جانے کا ذکر کرتے ہوۓ آپؐ کو اطمینان دلایا ہے کہ ہر مشکل کے بعد آسانی ہے۔ اور یہی اس سورہ کا مرکزی نقطہ ہے یعنی ہر مشکل کے بعد آسانی کی راہ کھلتی ہے گویا مشکلات ہمت نہیں ہونا چاہیے۔ 

نظم کلام

آیت ۱ تا ۳ میں اللہ تعالیٰ کے اس احسان کا ذکر ہے کہ اس نے نبی صلی اللہ علیہ و سلم کو شرح صدر کی نعمت سے سرفراز فرمایا اور وہ بوجھ اتار دیا جو آپؐ کی کمر توڑ دے رہا تھا۔ 

آیت ۴ میں آپؐ کو یہ خوش خبری سنائی گئی ہے کہ آپؐ کا آواز بلند کر دیا گیا ہے۔ 

 آیت ۵ اور ۶ میں اطمینان دلایا گیا ہے کہ راہ حق کی ہر مشکل آسانی کا پیش خیمہ ہے۔ 

آیت ۷ ور ۸ میں نہایت اہم ہدایت دی گئی ہے کہ جب اپنے مشاغل سے تم فارغ ہو جاؤ تو اللہ کی عبادت میں سرگرم ہو جاؤ اور ای سے لَو لگاؤ کہ تمام غایتوں کی غایت یہی ہے۔ 

ترجمہ 

اللہ رحمٰن و رحیم کے نام سے 


۱۔۔۔۔۔۔۔۔۔۔ (اے پیغمبر !)  کیا ہم نے تمہارا سینہ کھول نہیں دیا ؟ ۱*  

۲۔۔۔۔۔۔۔۔۔۔ اور تم پر سے وہ بوجھ اتار نہیں دیا۔ 

۳۔۔۔۔۔۔۔۔۔۔ جو تمہاری کمر توڑے دے رہا تھا ؟۲* 

۴۔۔۔۔۔۔۔۔۔۔ اور تمہارا ذکر بلند نہیں کیا۳* ؟

۵۔۔۔۔۔۔۔۔۔۔ تو (دیکھو*  مشکل کے ساتھ آسانی بھی ہے۔ 

۶۔۔۔۔۔۔۔۔۔۔ بے شک مشکل کے ساتھ آسانی بھی ہے۔ ۴*  

۷۔۔۔۔۔۔۔۔۔۔ پس جب تم فارغ ہو تو عبادت میں سرگرم ہو جاؤ۵* 

۸۔۔۔۔۔۔۔۔۔۔ اور اپنے رب ہی سے لَو لگاؤ ۶*  


تفسیر 

۱۔۔۔۔۔۔۔۔۔۔۔ شرح صدر (سینہ کھول دینے )  سے مراد اطمینان قلب اور عزم و حوصلہ کی وہ کیفیت ہے جو ایمان اور بصیرت کے نتیجہ میں پیدا ہوتی ہے۔ یہ کیفیت قوت و طاقت کا سرچشمہ ہے جس کے حاصل ہو جانے کے بعد راہ حق کی مشکلات کو برداشت کرنا، مخالفتوں کا سامنا کرنا اور مزاحم قوتوں سے ٹکر لینا آسان ہو جاتا ہے۔ سورہ انعام میں ارشاد ہوا ہے : 

فَمَنْ یُرِدِاللہُ اَنْ یَّھْدِیُہٗ یَشْرَھْ صَدْرَہٗ لِلْاِسْلَامِ (الانعام۔ ۱۲۵ )  ’’ جس شخص کو اللہ ہدایت دینے کا ارادہ کرتا ہے اس کا سینہ اسلام کے لیے کھول دیتا ہے۔ ‘‘

پس سینہ کا کھل جانا سراسر اللہ تعالیٰ کی توفیق ہے۔ یہاں نبی صلی اللہ علیہ و سلم کو شرح صدر کی نعمت سے سرفراز کیے جانے کا جو ذکر ہوا ہے اس کا مطلب یہ ہے کہ اللہ تعالیٰ نے آپؐ کی تمام ذہنی اُلجھنوں کو دور کر دیا اور آپؐ کو وہ آہنی عزم،وہ وسعت حوصلہ اور وہ تور بصیرت عطا فرمایا جو نبوت کی عظیم ذمہ داریاں سنبھالنے کے لیے در کار تھا۔ 

۲۔۔۔۔۔۔۔۔۔۔۔ سورۃ الضحٰی کی آخری آیت میں نعمت رسالت کے اظہار و اعلان کی جو ہدایت نبی صلی اللہ علیہ و سلم کو دی گئی ہے وہ ایک انبار اور کمر توڑ ذمہ داری تھی کیونکہ ایک ایسے ماحول میں جہاں لوگ جاہلیت کی زندگی گزار رہے تھے اور بت پرستی اور شرک جن کی گھٹی میں پڑا ہوا تھا توحید و آخرت کی دعوت پیش کرنا اور خاص طور سے یہ کہنا کہ اللہ نے مجھے رسول بنا کر بھیجا ہے کوئی آسان کام نہ تھا بلکہ سخت جاں گُسل کام تھا چنانچہ جوں ہی نبی صلی اللہ علیہ و سلم نے دعوت کا آغاز فرمایا ہر طرف سے مخالفت کا ایک طوفان اٹھ کھڑا ہوا اور آپؐ کی رسالت کا لوگوں نے نہ صرف انکار کیا بلکہ وہ خوب مذاق اڑانے لگے۔ دعوت و تبلیغ، اظہار حق، اور فرائض رسالت کی ادائیگی کی یہی وہ کمر توڑ ذمہ داری تھی جس کو ادا کرنے کی فکر میں آپؐ اس طرح ڈوبے رہتے کہ گویا کوہ غم آپؐ پر ٹوٹ پڑا ہے۔ بعد کے مرحلہ میں یہ کیفیت نہیں رہی کیونکہ شرح صدر نے زبردست تقویت کا سامان کیا، حوصلہ کی بلندی نے مشکل کام کو بھی آسان کر دیا نیز مخلص ساتھیوں کے فراہم ہو جانے سے دل کو اطمینان اور سکون نصیب ہوا۔ اسی اطمینان اور سکون کی کیفیت کو جا بعد کے مرحلہ میں پیدا ہوئی بوجھ اتار دینے سے تعبیر کیا گیا ہے۔ اور حقیقت حال کا علم اللہ ہی کو ہے۔ 

۳۔۔۔۔۔۔۔۔۔۔۔ یہ سب سے بڑا اعزاز ہے جو نبی صلی اللہ علیہ و سلم کو دنیا میں عطا کیا گیا۔ رفع ذکر کا مطلب محض شہرت نہیں ہے بلکہ اس میں بڑی معنویت ہے اور بشارتوں کی ایک دنیا پوشیدہ ہے۔ اس کے چند پہلو یہ ہیں کہ آپؐ کا ذکر مبارک بلند سطح سے ہوگا، آپؐ کی رسالت کا چرچا عام ہوگا۔ آپؐ کا نام نہایت ادب و احترام کے ساتھ لیا جاۓ گا، آپ کی رسالت کی گواہی دیے بغیر کوئی شخص بھی اسلام میں داخل نہیں ہو سکتا۔ اذان میں آپؐ کے نام کی صدا برابر گونجتی رہے گی، کوئی نماز آپؐ کے ذکر خیر سے خالی نہیں ہوگی، آپؐ دنیاۓ انسانیت کے نجات دہندہ کہلائیں گے ، کوئی آپؐ کو یتیموں کا والی کہے گا، تو کوئی غلاموں کا مولیٰ ، کہیں آپؐ کا تذکرہ معلم اخلاق اور مزکّی نفوس کی حیثیت سے ہوگا تو کہیں تاریخ ساز انقلابی شخصیت کی حیثیت سے ہوگا تو کہیں آپؐ سرور عالم کے لقب سے پکارے جائیں گے تو کہیں رحمۃ للعالمین کے لقب سے ، قومیں آپؐ کو ہادیٔ اعظم کے نام سے یاد کریں گی تو علماء اور فضلاء نور مجسم کے نام سے ، آپؐ کی سیرت دلوں پر نقش ہو گی اور آپؐ کی حیات طیبہ کے ذکر سے محفلیں مہک اٹھیں گی، آپؐ کی شان میں نعت پڑھنا لوگوں کے لیے باعث فخر ہوگا اور بَلَغَالْعُلیٰ بِکمالِہٖ جیسے کلمات زبان زد عام ہوں گے۔ اہل ایمان کو آپؐ سے گہری عقیدت ہو گی اور شب و روز آپؐ کی خدمت میں ہدیہ و درود و سلام پیش کرتے رہیں گے صلی اللہ علیہ و سلم اس آیت کے نزول کے وقت تو فرع ذکر کی ایک جھلک ہی دیکھی جا سکتی تھی لیکن بعد میں جب آفتاب عالم تب کی طرح اس کی صداقت روشن ہو گئی تو کسی کا انکار کی مجال نہ رہی الّا یہ کہ کسی نے اپنی آنکھیں ہی بند کر لی ہوں۔ 

موقع کلام کے لحاظ سے نبی صلی اللہ علیہ و سلم کو یہ اطمینان دلانا مقصود ہے کہ اے نبی ! تمہارے مخالفین تمہیں کتنا ہی جھٹلائیں اور تمہارا کیسا ہی مذاق اڑائیں اللہ تعالیٰ نے تو تمہاری شان بلند کی ہے اور اپنے نیک بندوں میں تمہارے لیے کمال درجہ کی مقبولیت رکھ دی ہے چنانچہ تمہارے ذکر سے فضا گونج رہی ہے لہٰذا تم مخالفتوں کی کوئی پرواہ نہ کرو اور اطمینان رکھو کہ وہ تمہارا کچھ بگاڑ نہ سکیں گے۔ 

۴۔۔۔۔۔۔۔۔۔۔۔ یہ وہ اہم حقیقت ہے جس کو اصلاً ذہن نشین کرانا مقصود ہے۔ اس سورہ میں نیز سابق سورہ (الضحٰی )  میں نبی صلی اللہ علیہ و سلم کی زندگی سے متعلق جن واقعات کا حوالہ دیا گیا ہے وہ اس بات کا واضح ثبوت ہیں کہ اللہ تعالیٰ تنگی کے بعد فراخی، تکلیف کے بعد راحت اور مشکلات کے بعد آسانی کی راہ کھولتا ہے۔ اس حقیقت کو پیش کر کے نبی صلی اللہ علیہ و سلم کو اطمینان دلایا گیا ہے کہ مشکلات آئندہ بھی پیش  آ سکتی ہیں لیکن آپؐ پریشان نہ ہوں کیونکہ ہر مشکل آسانی کا پیش خیمہ ہے اور ہر دشواری سہولت کی ضمانت۔ ابتلاء کے ان مرحلوں سے گزر کر ہی آپؐ اس منزل کو پہنچ سکیں گے جہاں آسانیاں ہی آسانیاں ہوں گی۔ 

اس سے یہ اصولی حقیقت واضح ہوتی ہے کہ آدمی راہ حق میں پیش آنے والی مشکلات سے پریشان اور دل گرفتہ نہ ہو بلکہ اطمینان رکھ کہ مشکلات کے بعد آسانیوں کا دور بھی آۓ گا اور آسانیوں کا دور اتنا قریب ہے کہ گویا ساتھ ہی چلا آ رہا ہے۔ 

’’ مشکل کے ساتھ آسانی بھی ہے ‘‘ یہ بات دو مرتبہ دہرائی گئی ہے تاکہ واضح ہو جاۓ کہ راہ حق میں مشکلات بار بار پیش آ سکتی ہیں لیکن ہر مشکل کے بعد بہ شرط یہ کہ آدمی ہمت نہ ہارے آسانی کی راہ لازماً کھلے گی۔ ایسے ہی حالات سے گزر کر اہل ایمان اپنی منزل مقصود کو پہنچ سکتے ہیں یعنی اس مقام کو جہاں مشکلات کا گزر ہی نہیں اور جس کا اصطلاحی نام جنت ہے۔ 

۵۔۔۔۔۔۔۔۔۔۔۔ فارغ ہونے کے مفہوم میں ہر طرح کے مشاغل سے فارغ ہونا شامل ہے لیکن یہاں خاص طور سے اشارہ دعوتی سرگرمیوں سے فارغ ہونے کی طرف ہے کیونکہ ما قبل سورہ کی آخری آیت : وَاَمَّا بِنِعْمَۃِ رَبِّکَ فَحَدِّثْ میں دعوت و تبلیغ کی ذمہ داریاں ادا کرنے کی ہدایت دی گئی تھی اور یہاں اسی سیاق میں فرمایا گیا ہے کہ ’’ جب تم فارغ ہو تو عبادت میں سرگرم ہو جاؤ‘‘ مطلب یہ ہے کہ جب کوئی اور مشغولیت نہ رہے تو عبادت الہٰی ہی ہے چنانچہ اس ہدایت کی تعمیل میں نبی صلی اللہ علیہ و سلم کا عبادت میں انہماک اس قدر بڑھ گیا تھا کہ طویل قیام لیل کی وجہ سے آپؐ کے پاؤں متورم ہو جاتے۔ 

عن عائشۃ رضی اللہ عنہا قالت : کان النبیّ صلی اللہ علیہ و سلم یقوم من اللیل حتی تتفطرقد ماہ، فل تلہ : لم تصنع ھذا یا رسول اللہ وقد غفرلک ما تقدم من ذنبک و ما تاخر ؟ قال : افلا اکون عبداً شکوراً۔ (بخاری مسلم) 

حضرت عائشہ رضی عنہا فرماتی ہیں کہ نبی صلی اللہ علیہ و سلم رات میں اتنا طویل قیام فرماتے کہ آپؐ کے قدم متورم ہو جاتے۔ میں نے عرض کیا یا رسول اللہ آپؐ اتنا طویل قیام کیوں فرماتے ہیں جب کہ آپ کے اگلے پچھلے سب گناہ بخش دیے گۓ ہیں۔ فرمایا کیا میں شکر گزار بندہ نہ بن جاؤں ‘‘۔ 

اس سے یہ بات بخوبی واضح ہو جاتی ہے ہ اسلام میں عبادت کا مقام کیا ہے۔ گو شریعت کے سب احکام اپنی جگہ اہمیت رکھتے ہیں لیکن جو چیز تمام احکام پر فوقیت رکھتی ہے وہ عبادت ہی ہے یعنی نماز ، ذکر، دعا جیسی چیزیں کہ یہ عبادت مقررہ وقت پر بھی  مطلوب ہے اور اس وقت بھی جب کہ دوسری مصروفیتوں سے آدمی فارغ ہو۔ بالفاظ دیگر اہل ایمان کو سب سے زیادہ جس کام سے دلچسپی ہونی چاہیے اور جو کام مسلسل انجام دیتے رہنا چاہیے وہ عبادت الہٰی ہی ہے۔ اگر غذا اور پانی انسان کے زندہ رہنے کے لیے ضروری ہے تو اس سے کہیں زیادہ ضروری سانس لینے کا عمل ہے۔ اگر ایک منٹ کے لیے آدمی سانس نہ لے تو وہ زندہ نہیں رہ سکے گا۔ اسی طرح شرعی احکام خواہ وہ احکام دعوت و تبلیغ سے متعلق ہوں یا تعلیم و تربیت سے متعلق، انفرادی زندگی ے متعلق ہوں یا اجتماعی زندگی سے متعلق، اگر اسلامی زندگی گزارنے کے لیے ان کی پابندی ضروری ہے تو اللہ کی عبادت و پرستش اس سے کہیں زیادہ ضروری۔ یہی وجہ ہے کہ دوسرے احکام کی تعمیل کے سلسلہ میں حالات کی مناسبت سے ذمہ داریوں میں کمی بیشی ہوتی رہتی ہے لیکن نماز مؤمن کی زندگی کا جز و لاینفک ہے اور اس کا جتنا اہتمام وہ کرتا ہے اتنا ہی اس کا تعلق اللہ سے مضبوط ہو جاتا ہے یہاں تک کہ نماز اس کے آنکھوں کی ٹھنڈک بن جاتی ہے۔ 

۶۔۔۔۔۔۔۔۔۔۔۔ یعنی اپنے رب ہی کی طرف متوجہ ہو جاؤ، اس کو زیادہ سے زیادہ یاد کرو ، اس سے استغفار کرو اور عاجزی کے ساتھ اس سے دعائیں مانگو۔ 

یہ ہدایت گو نبی صلی اللہ علیہ و سلم کو خطاب کر کے دی گئی ہے مگر یہ سب کے لیے عام ہے اور اس سے جو اہم ترین حقیقت واضح ہوتی ہے وہ یہ ہے کہ تمام غایتوں کی غایت اللہ سے لَو لگانا یا بالفاظ دیگر تعلق باللہ ہے۔ 

***

(۹۵)۔ سورہ التین 

(۸ آیات) 

بسم اللہ الرحمن الرحیم

اللہ رحمن و رحیم کے نام سے 

تعارف

نام 

پہلی آیت میں تین (انجیر )  کی قَسمَ کھائی گئی ہے اس مناسبت سے اس سورہ کا نام اَلتِّین ہے۔ 

زمانۂ نزول

 مکی ہے اور اس کے مکی ہونے پر آیت ۳ دلالت کرتی ہے جس میں ’’ اس امن والے شہر ‘‘ کی قسم کھائی گئی ہے جس سے مراد ظاہر ہے شہر مکہ ہی ہے۔ مضمون پر غور کرنے سے اندازہ ہوتا ہے کہ یہ دعوت کے ابتدائی دور میں نازل ہوئی ہو گی۔ 

مرکزی مضمون

جزاۓ عمل ہے جس کی معقولیت نہایت دلنشین انداز میں واضح کی گئی ہے۔ 

نظم کلام

آیت ۱ تا ۳ میں ان مقامات کو شہادت میں پیش کیا گیا ہے جو جلیلُ القدر پیغمبروں کی یاد تازہ کرتے ہیں اور جہاں سے ہدایت کی روشنی پھیلی۔ 

آیت ۴ تا ۶ میں یہ حقیقت بیان کی گئی ہے کہ اللہ تعالیٰ نے انسان کو بہترین ساخت پر پیدا کیا ہے تاکہ وہ اپنے کو اس مقام بلند کا اہل ثابت کرے جہاں اس کا رب اسے پہنچانا چاہتا ہے مگر اس نے پستی کی راہ اختیار کی اس لیے اللہ تعالیٰ نے اسے انتہائی پستی کے گڑھے میں پھینک دیا۔ البتہ جن لوگوں نے اپنے کو مقام بلند کا اہل ثابت کر دیا وہ اپنے مقصد میں کامیاب ہوۓ۔ ان کے لیے اللہ تعالیٰ کی طرف سے دائمی اجر کا وعدہ ہے۔ 

آیت ۷ و ۸  میں اس بات پر غور کرنے کی دعوت دی گئی ہے کہ جب انسانوں میں یہ دو الگ الگ اور متضاد طرز عمل پاۓ جاتے ہیں تو دونوں کا انجام یکساں کیسے ہوگا یا یہ بات کس طرح صحیح ہو سکتی ہے کہ سرے سے کوئی انجام ہو گا ہی نہیں۔ اس کا مطلب تو یہ ہوا کہ اللہ کے نزدیک عدل و انصاف نام کی کوئی چیز نہیں ہے۔ حالانکہ یہ بات سراسر غیر معقول ہے کیونکہ عقل اور فطرت دونوں کی گواہی یہ ہے کہ اللہ تمام حاکموں سے بڑھ کر حاکم ہے پھر جو سب سے بڑا حاکم ہو وہ انصاف کیسے نہیں کرے گا۔ 

ترجمہ

اللہ رحمٰن و رحیم کے نام سے 

۱۔۔۔۔۔۔۔۔۔۔۔ قسم ۱*  ہے انجیر اور زیتون کی ۲*۔ 

۲۔۔۔۔۔۔۔۔۔۔۔ اور طور سینین کی ۳*  

۳۔۔۔۔۔۔۔۔۔۔۔ اور اس امن والے شہر کی ۴* 

۴۔۔۔۔۔۔۔۔۔۔۔ بلا شبہ ہم نے انسان کو بہترین ساخت پر پیدا کیا ۵*  

۵۔۔۔۔۔۔۔۔۔۔۔ پھر اسے پست ترین حالت کی طرف پھیر دیا۶*  

۶۔۔۔۔۔۔۔۔۔۔۔ البتہ جو لوگ ایمان لاۓ اور نیک عمل کرتے رہے ان کے لیے ایسا اجر ہے جس کا سلسلہ کبھی ختم نہ ہوگا۔ ۷*  

۷۔۔۔۔۔۔۔۔۔۔۔ تو (اے پیغمبر!)  اس کے بعد کون ہے جو تمہیں جزا و سزا کے معاملہ میں جھٹلاتا ہے ؟ ۸* 

۸۔۔۔۔۔۔۔۔۔۔۔ کیا اللہ سب حاکموں سے بڑھ کر حاکم نہیں ؟ ۹* 



تفسیر 

۱۔۔۔۔۔۔۔۔۔۔۔ قسم کی تشریح کے لیے ملاحظہ ہو سورہ تکویر نوٹ ۱۴۔ 

۲۔۔۔۔۔۔۔۔۔۔۔ یہاں انجیر اور  زیتون کا ذکر کنایۃً اس علاقہ کے لیے ہوا ہے جہاں یہ دونوں چیزیں بکثرت پیدا ہوتی ہیں یعنی بیتُالمقدس کی سر زمین۔ اس کی تائید اس بات سے بھی ہوتی ہے کہ اس کے بعد طور سینا اور امن والے شہر کی قسم کھائی گئی ہے۔ اس مناسبت سے انجیر و زیتون سے مراد ان کی پیداوار کا علاقہ ہی ہو سکتا ہے۔ 

سر زمین فلسطین انجیر اور زیتون کی پیداوار کے لیے قدیم زمانہ سے مشہور رہی ہے چنانچہ عہد نامہ عتیق میں ہے : 

’’کیونکہ خداوند میرا خدا تجھ کو ایک اچھے ملک میں لیے جاتا ہے۔۔۔۔۔۔۔۔۔۔۔ وہ ایسا ملک ہے جہاں گیہوں اور جو اور انگور اور انجیر کے درخت اور انار ہوتے ہیں وہ ایسا ملک ہے جہاں روغن دار زیتون اور شہد بھی ہے ‘‘ (استثناء ۸ : ۷، ۸ ) 

اور عہد نامہ جدید میں حضرت عیسیٰ علیہ السلام کے انجیر کے درخت کے پاس سے گزرنے اور اس کی تمثیل بیان کرنے کا ذکر تعدد مقامات پر ہوا ہے مثلاً مرقس کی انجیل باب ۱۱: ۱۲، ۱۳ ،۱۴ ، میں اور لوقا کی انجیل باب ۲۱: ۲۹ تا ۳۳ میں ، اور کوہ زیتون کا ذکر تو موجودہ انجیلوں میں اس کثرت سے ہوا ہے کہ اس کے ایک معلوم اور معروف مقام ہونے میں کسی شبہ کی گنجائش باقی ہی نہیں رہتی۔ یہ مشہور پہاڑ یروشلم کے مشرقی جانب ہے 

Mt. Of Olives ------- A hill which is before Jerusalem on the east 

(A Dictionary O the Bible p. 554)   

اس پہاڑ پر حضرت عیسیٰ علیہ اسلام تشریف لے جاتے او اپنے شاگردوں کو تعلیم دیتے اس سلسلہ  میں آپ ے نہایت مؤثر خطبے ارشاد فرماۓ ہیں جو موجودہ انجیل میں منقول ہیں اور جو کوہ زیتون کی چوٹی پر دے گۓ تھے۔ 

پس انجیر کے علاقہ میں حضرت عیسیٰ علیہ السلام نے جو دعوت پیش کی اور کوہ زیتون پر آپ نے جو درس دیا اسمیں آخرت کی جزا و سزا کا واضح تصور پیش کیا گیا تھا۔ مثال کے طور پر چند اقتباسات ملاحظہ ہوں : 

’’ پھر اس نے اپنے شاگردوں کی طرف نظر کر کے کہا مبارک ہو تم جو غریب ہو کیونکہ خدا کی بادشاہی تمہاری ہے۔ مبارک ہو تم جو اب بھوکے ہو کیونکہ آسودہ ہو گے۔ مبارک ہو تم جو اب روتے ہو کیونکہ ہنسو گے ........... اس لیے کہ دیکھو آسمان پر تمہارا اجر بڑا ہے ................ مگر افسوس تم پر جو دولت مند ہو کیونکہ تم اپنی تسلی پا چکے۔ افسوس تم پر جو اب سیر ہو کیونکہ بھوکے ہو گے۔ افسوس تم پر جو اب ہنستے ہو کیونکہ ماتم کرو گے اور روؤ گے .............. کیونکہ جس پیمانہ سے تم ناپتے ہو اسی سے تمہارے لیے ناپا جاۓ گا ....... کیونکہ کوئی اچھا درخت نہیں جو بُرا پھل لاۓ اور نہ کوئی بُرا درخت ہے جو اچھا پھل لاۓ۔ ہر درخت اپنے پھل سے پہچانا جاتا ہے کیونکہ جھاڑیوں سے انجیر نہیں توڑتے (لوقا ۶ : ۲۰ تا ۴۴ )۔ 

جب وہ زیتون کے پہاڑ پر ہیکل کے سامنے بیٹھا تھا تو پطرس اور یعقوب اور یوحنا اور اندر یاس نے تنہائی میں اس سے پوچھا ہمیں بتا کہ یہ باتیں کب ہوں گی ؟ .............. مگر ان دنوں میں اس مصیبت کے بعد سورج تاریک ہو جاۓ گا اور چاند اپنی روشنی نہ دے گا اور آسمان سے ستارے گرنے لگیں گے اور جو  قوتیں آسمان میں ہیں وہ ہلائی جائیں گی ..........

اب انجیر کے درخت سے تمثیل سیکھو۔ جوں ہی اس کی ڈالی نرم ہوتی ہے اور پتے نکلتے ہیں تم جان لیتے ہو کہ گرمی نزدیک ہے۔ اسی طرح جب تم ان باتوں کو ہوتے دیکھو تو جان لو کہ وہ نزدیک بلکہ دروازہ پر ہے۔ میں تم سے سچ کہتا ہوں کہ جب تک یہ سب باتیں نہ ہو لیں یہ نسل ہر گز تمام نہ ہو گی۔ آسمان اور زمین ٹل جائیں گے لیکن میری باتیں نہ ٹلیں گی۔ لیکن اس دن یا اس گھڑی کی بابت کوئی نہیں جانتا۔ ‘‘ (مرقس ۱۳ : ۳ تا ۳۲ )۔ 

’’ یہ ہمیشہ کی سزا پائیں گے مگر راستباز ہمیشہ کی زندگی ‘‘ (متی ۲۵ : ۴۶ )  

بائبل کے ان اقتباسات میں زیتون اور انجیر دونوں کا نہ صرف ذکر موجود ہے بلکہ ساتھ ہی قیامت اور جزا و سزا کا بیان بھی۔ قرآن کا اشارہ تین اور زیتون کی قسم سے حضرت عیسیٰ علیہ السلام کے اسی درس اور اسی تعلیم کی طرف ہے۔ اور یہ الفاظ کنایہ کے طور پر اس لیے استعمال کیے گۓ ہیں تاکہ وہ ماحول مصور ہو کر سامنے آ جاۓ جس میں جزا و سزا کا واضح تصور پیش کیا گیا تھا اور جہاں انجیل نازل ہوئی تھی۔ یہ بلاغت کا ایک اسلوب ہے تاکہ بات اچھی طرح ذہن نشین ہو جاۓ۔ 

۳۔۔۔۔۔۔۔۔۔۔۔ اس کا دورا نام طور سینا ہے۔ کوہ طور جہاں موسیٰ علیہ السلام کو شریعت عطا ہوئی تھی جزیرہ نماۓ سینا میں واقع ہے۔ نبی اسرائیل مصر سے نکلنے کے بعد کوہ سینا کے دامن میں قیام پذیر ہوۓ تھے۔ طور سینین سے اشارہ تورات کی طرف ہ جس میں صراحت کے ساتھ یہ بات پیش کی گئی تھی کہ قیامت کے دن جزا و سزا کا معاملہ لازماً پیش آۓ گا۔ 

۴۔۔۔۔۔۔۔۔۔۔۔ مراد شہر مکہ ہے جو ابراہیم علیہ السلام کی دعا کے نتیجہ میں امن والا قرار پایا اور اس کی یہ حیثیت ہمیشہ بر قرار رہی یہاں تک کہ زمانہ جاہلیت میں بھی یہاں لڑائی ممنوع تھی۔ اس کی یہ صفت کہ وہ امن والا ہے اس بات کی طرف رہنمائی کرتی ہے کہ انسان کی عظمت کا راز خدا کی ٹھہرائی ہوئی حرمتوں کی پاسداری میں ہے اور اس کی خلاف ورزی انسان کے لیے باعث ذلت ہے۔ 

بلدِ امین (امن والا شہر)  اس بت کا تاریخی ثبوت ہے کہ یہاں سے ہدایت کی روشنی پھیلی ہے ور اس ہدایت کا ایک اہم جز آخرت کی جزا و سزا پر ایمان لانا تھا اور جو صحیفہ حضرت ابراہیم علیہ السلام پر نازل کیا گیا تھا اس میں جزا و سزا کا یہ تصور شامل تھا۔ (ملاحظہ ہو سورہ اعلیٰ نوٹ ۱۹)  

۵۔۔۔۔۔۔۔۔۔۔۔ بہترین ساخت پر پیدا کرنے کا مطلب یہ ہے کہ جس مقصد کے لیے انسان کو پیدا کیا گیا ہے اس کے لحاظ سے اسے نہاتی موزو۳ں ساخت عطاء کی گئی ہے۔ جسم بھی نہایت اعلیٰ درجہ کا دیا گیا ہے اور اس میں قوتیں اور صلاحیتیں بھی اعلیٰ قسم کی رکھ دی گئی ہیں۔ پھر عقل و فہم ور علم و حکمت کی قابلیتوں نے تو گویا اس کے سر پر اشرف المخلوقات کا تاج رکھ دیا ہے۔ وہ نہ پیدائشی گنہگار ہے۔ اور نہ اس کی فطرت شر پسند ہے بلکہ واقعہ یہ ہے کہ اسے فطرت مستقیمہ پر پیدا کیا گیا ہے۔ اور خیر و شر کا امتیاز اس کے اندر ودیعت کیا گیا ہے۔ بھلائی اور برائی کے رجحانات اس کے اندر ضرور پاۓ جاتے ہیں لیکن جہاں تک اس کی اصل فطرت کا تعلق ہے وہ خیر پسند ہی ہے۔ 

انسان کو یہ بہترین ساخت جو عطاء ہوئی ہے وہ خداۓ واحد کی خلّاقی اور اس کے فضل کا نتیجہ ہے اور مقصود یہ ہے کہ انسان ان صلاحیتوں سے کام لے کر وہ ذمہ داریاں پوری کرے جو خدا نے اس کے سپرد کی ہیں اور وہ اوصاف اپنے اندر پیدا کرے جو انسانیت کا کمال ہیں تاکہ وہ آنے والی زندگی میں اپنے رب کے ابدی انعامات کا مستحق قرار پاۓ۔ واضح ہوا کہ آخرت کی جزا و سزا انسان کے بہترین ساخت پر پیدا کیے جانے کا لازمی تقاضا ہے لہٰذا قرآن کا یہ دعویٰ کہ جزا و سزا واقع ہو کر رہے گی اس کی صداقت کی دلیل ہے اور اس کی یہ دعوت کہ اس تصور کی بنیاد پر اپنی زندگیاں سنوارو کوئی انوکھی دعوت نہیں ہے جو پہلی مرتبہ پیش ہوئی ہو بلکہ اس سے پہلے بھی یہی دعوت انبیاء علیہم السلام پیش کرتے رہے ہیں چنانچہ ان جلیل القدر پیغمبروں نے جن کی طرف بڑی  بڑی ملتیں منسوب ہیں یعنی حضرت عیسیٰ علیہ السلام ، حضرت موسیٰ علیہ السلام اور حضرت ابراہیم علیہ السلام نے اپنے پیروؤں کو اسی کی تعلیم دی تھی۔ انجیرو زیتون کی سر زمین (بیت المقدس )  گواہ ہے کہ حضرت عیسیٰ علیہ السلام نے عدالت خداوندی کے تصور کو اجاگر کر کے پیش کیا تھا اور کوہ زیتون پر اپنے شاگردوں کویہ تعلیم دی تھی کہ تمہاری سعی و جہد کا مقصد حصول آخرت ہونا چاہیے۔ جزا و سزا کی حقیقت انجیل میں بڑے مؤثر انداز سے بیان ہوئی تھی۔ 

اسی طرح طور سینا گواہ ہے کہ حضرت موسیٰ علیہ السلام پر جو کتاب۔ تورات۔ نازل کی گئی تھی اس میں بھی اس حقیقت کو کھول کر بیان کیا گیا تھا اور آپ نے بنی اسرائیل کو جو درس کوہ طور کے دامن میں دیا تھا، اور ان سے شریعت کی پابندی کاجو عہد لیا تھا اس میں آخرت کی جزا و سزا کا یہ بنیادی تصور پوری طرح شامل تھا، اور شہر مکہ کی تاریخ شاہد ہے کہ اس کے بانی حضرت ابراہیم علیہ السلام نے جزا و سزا کے تصور ہی کی بنیاد پر ایک نۓ شہر اور ایک نۓ سماج کی داغ بیل ڈالی تھی ،صحیفہ ابراہیمی میں ایمان بالآخرۃ کی دعوت واضح طور سے موجود تھی اور انہوں نے جو صدا بلند کی وہ فلاح آخرت کی طرف دوڑنے ہی کی صدا تھی ان تاریخی حقائق سے ثابت ہوتا ہے کہ : 

اولاً : جس طرح تمام انبیاء علیہم السلام نے توحید کی دعوت دی تھی اسی طرح جزا و سزا پر یقین رکھنے کی بھی دعوت دی تھی۔ حضرت عیسیٰ، حضرت موسیٰ اور حضرت ابراہیم نے تعلیم و ارشاد کے جو مراکز قائم کیے تھے وہ اپنے اندر اس تعلیم کی تاریخی شہادت رکھتے ہیں۔ 

ثانیاً : جزاۓ عمل کا انکار، انبیاء علیہم السلام کی تکذیب ور ان کی دعوت کا انکار ہے۔ 

ثالثاً : ہر وہ تصور جو آخرت کی جزا و سزا کے خلاف ہو خواہ وہ دنیا کو مقصود بنانے کا تصور ہو یا مرنے کے بعد انسان کے کسی اور مخلوق میں تبدیل ہو جانے (تناسخ)  کا تصور مثلاً جانور یا درخت بن جانے کا تصور یا پھر یہ خیال کہ مرنے کے بعد زندگی ہمیشہ کے لیے ختم ہو جاتی ہے یا یہ وہم کہ (نعوذ با للہ)  انسان مرنے کے بعد خدا میں ضم ہو جاتا ہے وہ گمراہی ہے جو انسان کے سارے شرف کو خاک میں ملا کر رکھ دیتی ہے اور اس کی زندگی کو ناکام با کر اسے تباہی کے گھاٹ اتار دیتی ہے۔ 

رابعاً : جزا و سزا کا تصور انسان کو ذمہ دار اور با کر دار بناتا ہے نیز اس کی  صلاحیتوں کو پروان چڑھا کر اسے حقیقی ترقی کی راہ پر لگا دیتا ہے۔ 

خامساً : یہ تاریخی مقامات جہاں جلیل القدر پیغمبر مبعوث ہوۓ اس بات پر شاہد ہیں کہ یہ پاکیزہ نفوس اخلاق و کردار کے اعلیٰ معیار پر تھے اور ان کی عظمت نے آسمان کو چھو لیا تھا۔ نیز جن لوگوں نے ان کی دعوت کو قبول کر کے جزاۓ عمل کی بنیاد پر اپنے کردار کی تعمیر کی تھی وہ بام عروج کا پہنچ گۓ۔ یہ اس بات کا ناقابل تردید ثبوت ہے کہ اللہ تعالیٰ نے انسان کے اندر بہترین صلاحیتیں ودیعت فرمائی ہیں اور وہ توحید و آخرت کی بنیاد پر زندگی بسر کر کے ان صلاحیتوں کو پروان چڑھا سکتا ہے اور اپنے کو اتنا اونچا اٹھا سکتا ہے کہ ثریا بھی اس کی رفعت پر رشک کرنے لگے۔ ؎

عروج آدم خاکی سے انجم سہمے جاتے ہیں 

کہ یہ ٹوٹا ہوا تارا مہِ کامل نہ بن جاۓ 

آیت ۱ تا ۳ میں جو قسمیں کھائی گئی ہیں اور آیت ۴ میں جو بات ارشاد ہوئی ہے ان کے اشارات اور مضمرات ان تمام حقائق کو اپنے دامن میں سمیٹے ہوۓ ہیں جن کو مختصراً ہم نے اوپر بیان کیا ہے۔ 

۶۔۔۔۔۔۔۔۔۔۔۔ پست ترین حالت سے مراد گراوٹ اور تنزل کی انتہائی حالت ہے۔ مطلب یہ ہے کہ جب انسان نے اپنی ساخت کی قدر نہیں کی اور ان صلاحیتوں کا صحیح استعمال نہیں کیا جو اس کے اندر ودیعت کی گئی تھیں اور اوپر اٹھے کے بجاۓ اس نے گرنا چاہا تو اللہ تعالیٰ نے اسے گراوٹ کے آخری درجہ کو پہنچا دیا۔ نتیجہ یہ کہ وہ قعر جہنم میں جا گرا۔ 

معلوم ہوا کہ انسان جب اس مقصد کو اپنا نصب العین نہیں بناتا جس کے لیے اسے اعلیٰ صلاحیتیں عطا کی گئی ہیں تو پھر وہ انسانیت کا جوہر کھو دیتا ہے اور حیوان سے بھی بد تر ثابت ہوتا ہے چنانچہ انسانی گراوٹ کی بد ترین مثالوں سے تاریخ کے اوراق بھرے پڑے ہیں اور آج بھی ذلیل حرکتوں اور کمینہ پن کے ایسے ایسے واقعات مشاہدے میں آتے رہتے ہیں کہ انسانیت ماتم کرنے لگتی ہے۔ عبادت کے مقدس جذبہ کی یہ توہین کہ انسان اینٹ پتھر کو معبود بنا لے یہاں تک کہ آلۂ تناسل کو پوجنے لگے ، انسانی خون کی یہ ارزانی کی جانور کی قدر و قیمت انسانی جانوں سے بھی زیادہ قرار پاۓ، صنف نازک پر یہ ظلم کہ مرد ان کو اپنی ہو کا نشانہ بنا لیں۔ کمزوروں کے حقوق کی یہ پامالی کہ یتیموں کا مال ہڑپ کر جاۓ ، خود غرضی کی یہ انتہا کہ غریبوں کا خون چوسنے لگے ، انسانوں کی اس درجہ بے وقعتی کہ ان کو اذیت دینے کے درد ناک طریقے اختیار کرے اور انسانی سماج کی یہ بے حرمتی اور اس کے ساتھ ایسی دشمنی کہ سائنس اور ٹکنالوجی کو اس کی تباہی کے لیے استعمال کرے یہاں تک کہ ایک بم کے دھماکے میں لاکھوں انسان موت کے گھاٹ اتر جائیں۔ یہ اور اس طرح کی دوسری خرابیاں انسانی گراوٹ کا ناقابل انکار ثبوت ہیں۔ 

۷۔۔۔۔۔۔۔۔۔۔۔ یعنی جن لوگوں نے اپنے بہترین ساخت پر پیدا ہونے کی قدر کی اور اپنے کو ایمان و عمل صالح سے سنوارا وہ پستی میں گرنے سے بچ گۓ۔ انہوں نے اپنی صلاحیتوں کا استعمال صحیح مقصد کے لیے کیا اور آخرت کی منزل کو سامنے رکھتے ہوۓ بلندیوں پر چڑھنے کا حوصلہ کیا اس لیے وہ آخرت میں دائمی اجر کے مستحق ہوں گے اور ابدی انعام سے نوازے جائیں گے۔ 

۸۔۔۔۔۔۔۔۔۔۔۔ یعنی ان واضح اور محکم دلائل کے سامنے آ جانے کے بعد قیامت اور جزاۓ عمل کے بارے میں پیغمبر کو جھٹلانے میں کیا معقولیت ہے ؟ پس جو لوگ اس کے باوجود پیغمبر کو جھٹلانے میں لگے ہوۓ ہیں وہ اپنے ہی نا معقول ہونے کا ثبوت دے رہے ہیں۔ 

۹۔۔۔۔۔۔۔۔۔۔۔ یعنی خدا کا سب حاکموں سے بڑھ کر حاکم ہونا ایک ناقابل انکار حقیقت ہے کیونکہ آسمان اور زمین اور انسان اور فرشتے اور جِن سب پر اس کی حکومت قائم ہے پھر کیا تم اس سے یہ توقع رکھتے ہو کہ وہ اچھے اور برے انسانوں میں امتیاز نہ کرے گا ؟ اس کے نزدیک انصاف کوئی چیز نہیں اور وہ کبھی عدالت بر پا نہیں کرے گا ؟ وہ نہ مجرموں کو سزا دے گا اور نہ نیکو کاروں کو انعام ؟ جب تم دنیا کے حاکموں سے بھی انصاف کی توقع رکھتے ہو تو اللہ تعالیٰ کے بارے میں جو احکم الحاکمین ہے یہ خیال کرنا کیونکر صحیح ہو سکتا ہے کہ وہ کبھی انصاف کرنے والا نہیں ہے اور نہ جزا و سزا کی کوئی حقیقت ہے ؟ 
***


(۹۶)۔ سورہ اَلْعَلَق 


(۲۱ آیات) 

بسم اللہ الرحمن الرحیم
اللہ رحمن و رحیم کے نام سے 

تعارف

نام 

 آیت ۲ میں انسان کے عَلَقْ (خون کی پھُٹکی )  سے پیدا کیے جانے کا ذکر ہوا ہے اس مناسبت سے اس سورہ کا نام اَلْعَلَقْ ہے اور اس کا دوسرا نام اِقْرَأ (پڑھ)  بھی ہے اس مناسبت سے کہ سورہ کا آغاز اسی لفظ سے ہوا ہے۔ 

زمانۂ نزول

 مکی ہے اور پہلی وحی جو نبی صلی اللہ علیہ و سلم پر نازل ہوئی وہ اس سورہ کی ابتدائی پانچ آیتیں تھیں۔ بقیہ آیتیں بعد میں اس وقت نازل ہوئیں جب کہ ابو جہل نے نبی صلی اللہ علیہ و سلم کو مسجد حرام میں نماز پڑھنے سے روکنے کی کوشش کی اور آپؐ کی کھلی مخالفت پر اتر آیا۔ یہ ہے کہ یہ کتاب خالق کائنات کا فرمان ہے جو انسان کی رہنمائی کے لیے پیغمبر پر نازل ہوا ہے تاکہ وہ اس کی روشنی میں اپنے رب کی بندگی کرے اور اس کا قرب حاصل کرے لیکن انسان کا حال عجیب ہے بجاۓ اس کے کہ وہ اس سعادت کو حاصل کرتا اپنے رب سے سرکشی کرنے لگتا ہے اور پیغمبر کی مخالفت پر اتر آتا ہے۔ اس طرح اپنی عاقبت خراب کرتا ہے۔ 

نظم کلام

آیت ۱ تا ۵ میں قرآن پڑھنے کی ہدایت کی گئی ہے اور اسی ضمن میں انسان کے خالق کی کرشمہ سازی کا ذکر کرتے ہوۓ جو اس کی تخلیق میں نمایاں ہے علم حقیقی کی دولت سے نوازے جانے کی خوش خبری سنائی گئی ہے۔ 

آیت ۶ تا ۸ میں انسان کو اس بات پر تنبیہ کی گئی ہے کہ وہ ان نعمتوں کی قدر کرنے کے بجاۓ الٹا اپنے رب سے سرکشی کرتا ہے درآں حال یہ کہ پہنچنا اسے اپنے رب ہی کے پاس ہے۔ 

آیت ۹ تا ۱۴ میں ان لوگوں کو سرزنش کی گئی ہے جو پیغمبر کی مخالفت پر تل گۓ تھے اور آپؐ کی راہ میں طرح طرح کی رکاوٹیں پیدا کر رہے تھے۔ 

آیت ۱۵ تا ۱۸ میں سرکشوں کو انجام بد سے آگاہ کیا گیا ہے۔ 

آیت ۱۹ میں پیغمبر کو اور اس کے واسطے سے اہل ایمان کو ہدایت کی گئی ہے کہ ان سرکشوں کی بات نہ مانو اور اللہ کی بندگی میں لگے رہو۔ 

ترجمہ 

اللہ رحمٰن و رحیم کے نام سے 

۱۔۔۔۔۔۔۔۔۔۔۔ پڑھو۱*  اپنے رب کے نام سے ۲*  جس نے پیدا کیا۳*  

۲۔۔۔۔۔۔۔۔۔۔۔ پیدا کیا انسان کو جمے ہوۓ خون سے ۴*  

۳۔۔۔۔۔۔۔۔۔۔۔ پڑھو۵*  اور تمہارا رب بڑا کریم ہے ۶*  

۴۔۔۔۔۔۔۔۔۔۔۔ جس نے قلم کے ذریعہ علم سکھایا۷* 

۵۔۔۔۔۔۔۔۔۔۔۔ انسان کو وہ علم دیا جو وہ نہیں جانتا تھا ۸*  

۶۔۔۔۔۔۔۔۔۔۔۔ مگر انسان کا حال یہ ہے کہ وہ سرکشی کرتا ہے ۹* 

۷۔۔۔۔۔۔۔۔۔۔۔ اس بنا پر کہ وہ اپنے کو بے نیاز خیال کرتا ہے ۱۰* 

۸۔۔۔۔۔۔۔۔۔۔۔ (جب کہ)  یہ بات یقینی ہے کہ تمہارے رب ہی کی طرف لوٹ کر جانا ۱۱* 

۹۔۔۔۔۔۔۔۔۔۔۔ تم نے اس شخص کو دیکھا جو روکتا ہے۔ 

۱۰۔۔۔۔۔۔۔۔۔۔۔ ایک بندے کو جب کہ وہ نماز پڑھتا ہے ؟ ۱۲*  

۱۱۔۔۔۔۔۔۔۔۔۔۔ تم نے سوچا اگر (بندہ)  ہدایت پر ہو۔ 

۱۲۔۔۔۔۔۔۔۔۔۔۔ یا پرہیز گاری کا حکم دیتا ہو۔ 

۱۳۔۔۔۔۔۔۔۔۔۔۔ تم نے سوچا اگر یہ (روکنے والا شخص)  جھٹلاتا اور منہ موڑتا ہو! ۱۳*  

۱۴۔۔۔۔۔۔۔۔۔۔۔ کیا اسے نہیں معلوم کہ اللہ دیکھ رہا ہے ؟۱۴* 

۱۵۔۔۔۔۔۔۔۔۔۔۔ خبردار! اگر وہ باز نہ آیا تو ہم اس کی پیشانی کے بال پکڑ کر گھسیٹیں گے ۱۵*  

۱۶۔۔۔۔۔۔۔۔۔۔۔ جھوٹی اور خطا کار پیشانی ! ۱۶*  

۱۷۔۔۔۔۔۔۔۔۔۔۔ پس وہ بلا لے اپنی ٹولی کو ۱۷* 

۱۸۔۔۔۔۔۔۔۔۔۔۔ ہم بھی بلاتے ہیں عذاب کے فرشتوں کو ۱۸*  

۱۹۔۔۔۔۔۔۔۔۔۔۔ خبردار ! اس کی بات نہ مانو۱۹* اور سجدہ کرو۲۰*  اور قرب حاصل کرو۲۱*۔ 

تفسیر 

۱۔۔۔۔۔۔۔۔۔۔۔ یہ ابتدائی پانچ آیتیں پہلی وحی ہے جو نبی صلی اللہ علیہ و سلم پر نازل ہوئی جب کہ آپؐ غار حرا میں جو مکہ سے تین میل کے فاصلہ پر ہے عبادت خداوندی کی غرض سے معتکف تھے۔ یہ ماہ رمضان کی کوئی شب تھی اور اس وقت آپ کی عمر چالیس سال تھی۔ سن عیسوی کے اعتبار سے یہ ۶۱۰ A .D.  کا واقعہ ہے۔ بخاری میں یہ واقعہ تفصیل سے بیان ہوا ہے جس کا خلاصہ یہ ہے کہ غار حرا میں یکایک فرشتہ آپؐ کے سامنے نمودار ہوا اور اس نے کہا اِقْرَأ ’’پڑھو‘‘ آپؐ فرماتے ہیں کہ مجھے فرشتے نے پکڑ کر زور سے دبایا یہاں تک کہ میری قوت برداشت جواب دینے لگی۔ پھر اس نے مجھے چھوڑا اور کہا ’’پڑھو‘‘ میں نے کہا ’’میں پڑھا ہوا نہیں ہو‘‘ اس نے دوسری مرتبہ مجھے دبایا یہاں تک کہ میرے لیے برداشت کرنا مشکل ہو گیا۔ پھر اس نے مجھے چھوڑ دیا اور کہا ’’پڑھو‘‘ میں نے کہا ’’ میں پڑھا ہوا نہیں ہوں ‘‘۔ اس نے تیسری مرتبہ مجھے دبایا یہاں تک کہ مریے لیے برداشت کرنا مشکل ہو گیا۔ پھر اس نے مجھے چھوڑ دیا اور کہا اَقْرَأ بِاِسْمِ رَبِّکَ الَّذِیْ خَلَقَ (پڑھو اپنے رب کے نام سے جس نے پیدا کیا)  یہاں تک کہ اس نے مَالَمْ یَعْلَمْ تک کی آیتیں پڑھیں (بخاری بدء الوحی ، کتابُ التفسیر )  

اس طرح قرآن کے نزول کا آغاز ہوا اور آپؐ  نبوت سے سرفراز کیے گۓ۔ یہ معاملہ یکایک پیش آیا تھا۔ ا سے پہلے یہ بات آپؐ کے وہم و گمان میں بھی نہیں تھی کہ آپؐ کو نبی بایا جانے والا ہے۔ البتہ نبوت سے پہلے بھی آپ خالصۃً اللہ تعالیٰ کی عبادت کرتے رہے اور یہ عبادت کا ذوق و شوق ہی تھا جو آپؐ کو غار حرا میں کھینچ لایا تاکہ آپؐ یکسوئی کے ساتھ عبادت میں منہمک ہو جائیں۔ جس فرشتہ کو آپؐ نے دیکھا وہ جبرئیل ہیں جو اللہ تعالیٰ کا کلام لے کر آۓ تھے۔ چونکہ نبی صلی اللہ علیہ و سلم امّی تھے یعنی آپؐ نے پڑھنا لکھنا نہیں سیکھا تھا اس لیے کلام الٰہی کو پڑھنے کے سلسلہ میں اشکال محسوس کیا۔ لیکن جب فرشتہ نے آپؐ کو تین مرتبہ دبایا تو آپؐ کا اشکال دور ہو گیا اور کلام الٰہی کے اخذ کرنے اور پڑھنے کی غیر معمولی صلاحیت پیدا ہو گئی۔ 

اس سے یہ بات اچھی طرح واضح ہو جاتی ہے کہ یہاں پڑھنے کا جو حکم دیا گیا ہے اس سے مراد قرآن کا پڑھنا ہے جو کتاب ہدایت ہے جو لوگ قرآن کے اولین مخاطب تھے ان کی زبان عربی تھی ور قرآن عربی ہی میں نازل ہو رہا تھا اس لیے پڑھنے کا حکم ان کے لیے سمجھ کر پڑھنے کے ہم معنیٰ تھا لیکن جن کی زبان عربی نہیں ہے ان کے لیے اس حکم کا لازمی تقاضا یہ ہے کہ وہ قرآن کے اصل متن کو پڑھتے ہوۓ اس کے معنیٰ و مفہوم کو بھی سمجھے کی کوشش کریں۔ جو کتاب ہدایت کے لیے نازل کی گئی ہے اس کو آدمی جب تک سمجھ کر نہیں پڑھے گا اس کی ہدایت اور خیر و برکت سے فائدہ کس طرح اٹھا سکے گا؟ 

واضح رہے کہ قرآن  پڑھنے کا یہ حکم عربوں یا مسلمانوں کے لیے خاص نہیں ہے بلکہ اس حکم کا مخاطب ہر وہ انسان ہے جس تک یہ کتاب پہنچے کیونکہ یہ کتاب انسان کے خالق نے انسان کی ہدایت کے لیے نازل کی ہے۔ انسانوں کے کسی مخصوص گروہ کی ہدایت کے لیے نہیں اور چونکہ یہ قیامت تک کے لیے ہدایت ہے اس لیے قیامت تک پیدا ہونے والے سارے انسان اس حکم کے مخاطب ہیں۔ اگر ایک دوست کے خط کو غیر زبان میں پاکر آدمی کے اندر اس کے سمجھنے کے لیے بے چینی پیدا ہوتی ہے تو اس سے کہیں زیادہ بے چینی آدمی کو بہ شرط یہ کہ اس کے اندر انسانیت زندہ ہو اپنے خالق کا ہدایت نامہ سمجھنے کے لیے ہوگی جو اگرچہ کہ اس کی اپنی زبان میں نہیں ہے مگر اس کو سمجھنے کے لیے وسائل مہیا کر دیے گۓ ہیں۔ 

۲۔۔۔۔۔۔۔۔۔۔۔ یعنی اپنے رب کا نام لے کر قرآن پڑھو۔ بِسْم کی ’’ب‘‘ باۓ استعانت ہے جو اس بات کی طرف اشارہ کر رہی ہے کہ قرآن پڑھنا خدا کی توفیق پر منحصر ہے لہٰذا اس کا آغاز کرتے ہوۓ اپنے رب سے مدد طلب کی جاۓ۔ اس حکم کی تعمیل کا طریقہ بھی اللہ تعالیٰ نے بتا دیا ہے اور وہ ہے اور وہ ہے بِسْم اللہ الرحمٰن الرحیم پڑھنا چنانچہ سورہ فاتحہ جو قرآن کا دیباچہ ہے اور دیگر تمام سورتوں کا آغاز بجز سورہ توبہ کے بسم اللہ الرحمٰن الرحیم (اللہ رحمٰن و رحیم کے نام )  سے ہی ہوتا ہے۔ 

قرآن کو اللہ کے نام سے جو پیش کیا گیا ہے وہ در اصل اس حقیقت کا اظہار ہے کہ یہ کتاب لفظاً لفظاً اللہ کا کلام ہ۔ پیغمبر کا اپنا کلام نہیں اور یہ ہر طرح کی آمیزش سے پاک ہے۔ (مزید تشریح کے لی ملاحظہ ہو سورہ فاتحہ نوٹ ۱) 

۳۔۔۔۔۔۔۔۔۔۔۔ یعنی جس نے تمام کائنات کو پیدا کیا۔ 

۴۔۔۔۔۔۔۔۔۔۔۔ جمے ہوۓ خون سے مراد استقرار حمل یعنی (Ovum)  کے Fertilize  ہونے کے بعد کی وہ حالت ہے جب کہ انسان اپنی تخلیق کے ابتدائی مرحلہ میں ہوتا ہے۔ 

یہاں اس کے ذکر سے مقصود اس حقیقت کی طرف متوجہ کرنا ہے کہ اتنی حقیر چیز سے انسان جیسی اشرف مخلوق کو بنا کر کھڑا کر دینا خالق کی عظیم قدرت ، کمال حکمت ، اس کی کرشمہ سازیوں اور بے انتہا نوازشوں پر دلالت کرتا ہے۔ 

۵۔۔۔۔۔۔۔۔۔۔۔ اَقْرَأ یعنی پڑھنے کا حکم یہاں دو بارہ دیا گیا ہے جس سے تاکید بھی مقصود ہے اور قرآن کی اہمیت کا اظہار بھی کہ یہ اپنی نوعیت کی واحد کتاب ہے جو بار بار پڑھے جانے کے لائق ہے اور تمہیں یہ تاکیدی حکم دیا جا رہا ہے کہ اسے ایک بار نہیں بلکہ بار بار پڑھو۔ 

۶۔۔۔۔۔۔۔۔۔۔۔ اللہ تعالیٰ کی صفت ’’ اَکْرَم ‘‘ بیان ہوئی ہے جس کا مطلب یہ ہے کہ وہ بڑے شرف و عظمت والی ہستی ہے اور وہ بندوں کے حق میں نہایت محسن ہے یہاں اس صفت کے ذکر سے مقصود اس حقیقت کا اظہار ہے کہ اپنی ذات کے اعتبار سے اللہ تعالیٰ ہی شرف والا اور صاحب عظمت ہے۔ انسان کی تخلیق تو نہایت حقیر مادہ سے ہوئی ہے اس لیے اسے غرور اور گھمنڈ میں مبتلا نہیں ہونا چاہیے۔ اسی طرح انسان کو یہ احساس دلانا بھی مقصود ہے کہ اللہ تعالیٰ نے اس پر یہ کتنا بڑا احسان کیا ہے کہ بہترین مخلوق بنا کراس کی رشد و ہدایت کا سامان کیا۔ 

۷۔۔۔۔۔۔۔۔۔۔۔ یعنی قلم علم کی اشاعت کا محفوظ اور اہم ترین ذریعہ ہے۔ یہ ذریعہ اللہ تعالیٰ کی بہت بڑی نعمت ہے اور اس نعمت کا بہترین استعمال یہ ہے کہ قرآن کو ضبط تحریر میں لایا جاۓ چونکہ قرآن ایک ایسی قوم پر نازل کیا جا رہا تھا جو امی تھی اس لیے قلم (کتابت)  کی اہمیت واضح کی گئی تاکہ اب اسے اشاعت قرآن کی جو خدمت انجام دینا ہے اور اس میں تحریر و کتابت کا جو مقام ہے اسے وہ محسو کرے اور اس کے لیے مستعد ہو جاۓ چنانچہ آگے چل کر تعلیمی میدان میں اس نے جو ترقی کی اور قرآن کو ضبط تحریر میں لا کر اس کی اشاعت کے سلسلہ میں جو بیش بہا خدمات انجام دیں وہ اسی ہدایت ربّانی کے اثرات و نتائج تھے۔ 

۸۔۔۔۔۔۔۔۔۔۔۔ یعنی یہ اللہ تعالیٰ کی شان کریمی ہے کہ اس نے ایک حقیر ترین مادہ سے  بلند ترین صفات کی مخلوق کھڑی کر دی جس کی ایک ممتاز ترین صفت اس کا صاحب علم ہونا ہے۔ 

’’وہ علم دیا جو وہ نہیں جانتا تھا ‘’ سے مراد غیب کی حقیقتوں کا وہ علم ہے جو وحی کے ذریعہ انسان کو دیا گیا۔ یہ حقیقی اور بنیادی علم ہے جو قرآن کی شکل میں انسان کو عطاء ہوا ہے اور اسی پر اس کے ارتقاء اور اس کی ابدی کامیابی کا دارو مدار ہے۔ گویا قرآن کا نزول انسان پر اللہ تعالیٰ کا سب سے بڑا احسان ہے چنانچہ سورہ رحمٰن میں اس کو اپنی رحمت کا سب سے بڑا فیضان قرار دیا ہے : 

اَلرَّحْمٰنُ عَلَّمَ الْقُرْآنَ ’’ رحمٰن نے قرآن سکھایا’’ اور اس کا ذکر انسان کی پیدائش کے ذکر سے پہلے کیا ہے خَلَقَ الْاِنْسَانَ (انسان کو پیدا کیا)  تاکہ واضح ہو کہ اس کی پیدائش کا مقصد ہدایت کا حصول ہے جس کا سرچشمہ قرآن ہے۔ 

۹۔۔۔۔۔۔۔۔۔۔۔ یعنی بجاۓ اس کے کہ انسان اللہ کی اس نعمت کی قدر کرتا اس سے سرکشی کرنے لگتا ہے۔ 

۱۰۔۔۔۔۔۔۔۔۔۔۔ یعنی اس سرکشی کی وجہ یہ ہے کہ وہ اپنے کو خدا سے بے نیاز خیال کرنے کے لیے آزاد رہے اس لیے اسے نہ خدا کی پرواہ ہوتی ہے اور نہ اس کی ہدایت کی۔ اور اگر اسے مال و دولت اور جاہ منصب بھی حاصل ہو تو پھر اس کے اندر متکبرانہ نفسیات بڑی تیزی سے پیدا ہونے لگتی ہیں اور وہ خدا کے خلاف سرکشی پر اتر آتا ہے۔ 

۱۱۔۔۔۔۔۔۔۔۔۔۔ یعنی خدا سے بے نیازی اختیار کر کے کوئی شخص بھی اپنے کو عدالت خداوندی کی حاضری سے بچا نہیں سکتا۔ اہاں اسے معلوم ہو جاۓ گا کہ اس سرکشی کا کیا نتیجہ نکلا۔ 

۱۲۔۔۔۔۔۔۔۔۔۔۔ اشارہ ہے اس واقعہ کی طرف جو حدیث میں بیان ہوا ہے۔ نبی صلی اللہ علیہ و سلم بعثت کے بعد جب مسجد حرام میں نماز ادا کرنے لگے تو ابو جہل نے جو بڑا سرکش تھا آپؐ کو نماز سے روکنے کی کوشش کی لیکن اس میں کامیاب نہ ہو سکا۔ 

اس مخصوص واقعہ کی طرف اشارہ کے علاوہ آیت کا عمومی پہلو یہ ہے کہ جو شخص بھی جس کسی بندہ کو نماز سے جو بندگی رب کا اولین مظہر ہے روکتا ہے وہ ایک بے ہودہ حرکت کرتا ہے جو ہر طرح قابل مذمت ہے۔ 

۱۳۔۔۔۔۔۔۔۔۔۔۔ ان آیات میں قرآن کے ہر مخاطَب کو یہ سوچنے کی دعوت دی گئی ہے کہ ایک طرف اللہ کا وہ بندہ ہے جو خود راہ راست پر ہے اور دوسروں کو خدا سے ڈرنے اور اس کی نا فرمانی سے بچنے کی تلقین کرتا ہے اور دوسری طرف وہ شخص ہے جس کا کام حق کو جھٹلانا اور اس سے رو گردانی کرنا ہے تو بتاؤ ان میں سے کس کی روش صحیح ہے ؟ اور پھر اگر یہ جھٹلانے والا شخص اسلام دشمنی میں اندھا ہو کر اس نیک بندہ پر زیادتیاں کر رہا ہو اور اس کی راہ میں رکاوٹیں پیدا کر رہا ہو تو اس کی یہ حرکت کیسی ہے ؟ 

پس منظر کے لحاظ سے ان آیات کا اشارہ نبی صلی اللہ علیہ و سلم اور ابو جہل کی طرف ہے مگر اپنے مفہوم کے لحاظ سے اس میں عمومیت ہے۔ جو شخص بھی اسلام دشمنی میں کسی نیک بندے کو راہ حق سے روکے اس کی یہ حرکت اسی طرح قابل مذمت ہے جس طرح کہ ابو جہل کی حرکت قابل مذمت تھی۔ 

۱۴۔۔۔۔۔۔۔۔۔۔۔ یعنی کیا یہ ظالمانہ حرکتیں کرنے والا شخص اس بات سے بے خبر ہے کہ اللہ یہ سب کچھ دیکھ رہا ہے اور جب وہ ظالم و مظلوم اور بد کردار و نیک کردار سب کو دیکھ رہا ہے تو وہ ظالم کو سزا کیسے نہیں دے گا اور مظلوم کی داد رسی کیسے نہیں کرے گا؟ کیا جس ہستی کی نظر اس کے بندوں اور ان کی تمام حرکات و سکنات پر ہو ، اس کے نزدیک اس کی بندگی کرنے والے اور اس کی بندگی سے روکنے والے دونوں برابر ہو سکتے ہیں ؟ اگر ایسا نہیں ہے اور یقیناً نہیں ہے تو اس کا لازمی تقاضا یہ ہے کہ انصاف کا ایک دن برپا ہو۔ 

۱۵۔۔۔۔۔۔۔۔۔۔۔ یعنی یہ سرکش اگر اپنی ان حرکتوں سے باز نہیں آیا تو وہ دن آتا ہے جب کہ فرشتے اس کی پیشانی کے بال پکڑ کر گھسیٹیں گے۔ سورہ رحمٰن میں مجرموں کے بارے میں فرمایا ہے کہ : 

فَیُؤ خَذُ بِالنَّوَاصِیْ وَالْاَقْدَامِ (الرحمٰن ۴۱)  ’’ ان کی  پیشانیوں کے بال اور ان کی ٹانگیں پکڑ کر ان کو گھسیٹا جاۓ گا‘‘۔ 

سرکش بڑے گھمنڈ میں مبتلا ہوتے ہیں اور ان کے دماغ میں یہ ہوا بھر جاتی ہے کہ وہ بڑے لوگ ہیں اس لیے ان کو قیامت کے دن یہ رسوا کن عذاب دیا جاۓ گا کہ فرشتے ان کی پیشانیوں کے بال پکڑ کر گھسیٹیں گے اور انہیں جہنم رسید کریں گے۔ 

۱۶۔۔۔۔۔۔۔۔۔۔۔ جھوٹی اور خطا کار پیشانی اس لیے کہا کہ جو پیشانی اپنے خالق کے حضور نہ جھکی اور دوسروں کو بھی اس کے حضور جھکنے سے روکتی رہی اس کے جھوٹی اور خطا کار پیشانی ہونے میں کیا شبہہ ہو سکتا ہے۔ 

۱۷۔۔۔۔۔۔۔۔۔۔۔ اشارہ ہے ابو جہل کی اس دھمکی کی طرف کہ اس وادی میں میری ٹولی کے لوگ زیادہ ہیں۔ 

۱۸۔۔۔۔۔۔۔۔۔۔۔ یعنی اگر کسی کو اپنی ٹولی کے لوگوں پر ناز ہے تو وہ ان کو اپنی حمایت کے لیے بلا لے ہم بھی اپنی پولیس (زبانیہ)  یعنی دوزخ کے فرشتوں کو بلاتے ہیں پھر وہ دیکھ لے کہ اس کے اندر کتنا بل بوتا ہے۔ 

۱۹۔۔۔۔۔۔۔۔۔۔۔ یعنی ان سرکشوں کی باتوں میں نہ آؤ جو خداۓ واحد کی بندگی سے تمہیں روکنا چاہتے ہیں۔ 

۲۰۔۔۔۔۔۔۔۔۔۔۔ سجدہ کے معنیٰ جھکنے کے بھی ہیں اور ماتھا زمین پر ٹیک دینے کے بھی۔ یہاں سجدہ کرنے کا جو حکم دیا گیا ہے اس کا مطلب یہ ہے کہ خداۓ واحد ہی کے آگے جھکو ، اسی کے آگے ماتھا ٹیکو اور اسی کے لیے نماز پڑھو۔ 

۲۱۔۔۔۔۔۔۔۔۔۔۔ یعنی اپنے رب کا قرب حاصل کرو۔ حدیث میں آتا ہے کہ نبی صلی اللہ علیہ و سلم نے فرمایا : 

اَقْرَبُ مَا یَکُوْ نُ الْعَبْدُ مِنْ رَّ بِّہٖ وَھُوَ سَاجِدٌ  (مسلم کتاب الصلاۃ)  

’’ بندہ اپنے رب سے سب سے زیادہ قریب سجدہ کی حالت میں ہوتا ہے ‘‘۔ 

واضح ہوا کہ سجدہ جو نماز کا اہم ترین رکن ہے قرب الٰہی کا اہم ترین ذریعہ ہے کیونکہ سجدہ میں انسان اپنی پیشانی کو جو جسم کا اشرف ترین حصہ ہے زمین پر رکھ دیتا ہے اور خدا کی عظمت کا اعتراف کرتے ہوۓ اس کی پاکیزگی بیان کرتا ہے (سَبْحانَ رَبِّی الْاَعْلٰی) 

اس سے پہلے کی آیت میں خطا کار پیشانی کا ذکر تھا جسے جہنم رسید کر دیا جاۓ گا۔ اس کے مقابل میں یہ آیت مؤمن کی پیشانی کی طرف اشارہ کر رہی ہے جو خدا کے حضور سجدہ ریز ہونے کی بناء پر معزز قرار پاۓ گی۔ 

سورہ کی ابتداء قرآن پڑھنے کے حکم سے ہوئی تھی اور اختتام خدا کا قرب حاصل کرنے کے حکم پر ہوا ہے۔ اس سے واضح ہوا کہ قرآن پڑھنے کا ثمرہ خدا کا قرب ہے۔ اس سے اونچا کوئی مقام نہیں جس کا انسان تصور کر سکے اور اس سے بلند کوئی غایت نہیں جو حاصل کی جا سکتی ہو۔ 

اس آیت پر سجدہ کرنا نبی صلی اللہ علیہ و سلم سے ثابت ہے۔ (مسلم کتاب المساجد)  


(۹۷)۔ سورہ القدر 


(۵آیات) 

بسم اللہ الرحمن الرحیم
اللہ رحمن و رحیم کے نام سے 


نام

 پہلی آیت میں  قرآن کے شب قدر میں  نازل ہونے کا ذکر ہوا ہے۔ اس مناسبت سے اس سورہ کا نام الْقَدَرْ ہے۔ 

زمانۂ نزول

مکی ہے جیسا کہ امام سیوطی نے الاتقان میں  صراحت کی ہے (الاتقان ج1 ص 22) نیز مضمون سے بھی اس کے مکی ہونے کا اندازہ ہوتا ہے۔ 

مرکزی مضمون

 قرآن کی اہمیت اور اس کی عظمت کو واضح کرنا ہے۔ 

نزول قرآن کا آغاز سورہ علق کی ابتدائی آیات سے ہوا تھا۔ اس سورہ میں  بتایا گیا ہے کہ وہ گھڑی نہایت مبارک تھی جب کہ نزول قرآن کا آغاز ہوا۔ 

نظم کلام

 سب سے پہلے اس عظیم تاریخی واقعہ سے آگاہ کیا گیا ہے کہ نزول قرآن کا آغاز نہایت مہتم بالشان طریقہ پر ایک جلیل القدر رات میں  کیا گیا کیونکہ قرآن کا نزول کوئی معمولی بات نہیں  ہے بلکہ یہ وہ عظیم الشان فیصلہ الٰہی ہے جو قوموں  کی تقدیر کو بدلنے والا اور دنیاۓ انسانیت کی کایا پلٹ دینے والا ہے۔ 

اس کے بعد بتایا گیا ہے کہ اس رات کی برکتیں  کیا ہیں  اور کس طرح یہ رات صبح تک سرتا سر سلامتی کی رات ہوتی ہے۔ 

اس سے یہ واضح کرنا مقصود ہے کہ جو کتاب اس شان کے ساتھ نازل ہوئی ہے اس سے بے اعتنائی برتنے والے اور اس کو بے وقعت خیال کرنے والے وہی لوگ ہو سکتے ہیں  جو اتنے بڑے خیر سے اپنے کو محروم رکھنا چاہتے ہیں۔ 

ترجمہ 

اللہ رحمٰن و رحیم کے نام سے 

۱۔۔۔۔۔۔۔۔۔۔ہم نے اسے ۱* شب قدر میں  نازل کیا۔ ۲*۔ 

۲۔۔۔۔۔۔۔۔۔۔اور تمہیں  کیا معلوم کہ شب قدر کیا ہے ؟ *۳ 

۳۔۔۔۔۔۔۔۔۔۔شب قدر ہزار مہینوں  سے بہتر *۴ ہے۔ 

۴۔۔۔۔۔۔۔۔۔۔اس میں  فرشتے اور روح  *۵  (الامین) اپنے رب کے اذن سے ہر حکم کو لے کر اترتے ہیں   *۶

۵۔۔۔۔۔۔۔۔۔۔سراپا سلامتی ہے وہ شب طلوع فجر تک  *۷۔ 

تفسیر 

۱۔۔۔۔۔۔۔۔۔۔یعنی قرآن کو۔ 

۲۔۔۔۔۔۔۔۔۔۔قَدْر کے معنیٰ قدر و منزلت کے ہیں  اور (شبِ  قدر ) کے معنی ہیں  قدر و منزلت والی رات۔ یہ وہ رات ہے جس میں  نبی صلی اللہ علیہ و سلم پر پہلی وحی نازل ہوئی جب کہ آپ غار حراء میں  معتکف تھے۔ چونکہ اس رات کو یہ شرف حاصل ہے کہ اس میں  نزول قرآن کا آغاز ہوا اس لیے اسے  لیلۃ مبارکۃٍ (مبارک شب) بھی کہا گیا ہے۔ یہ ایسی ہی بات ہے جیسے ان ایام کو منحوس قرار دیا گیا جن میں  قوم عاد پر عذاب نازل ہوا تھا۔ 

فَارَسَلْنَا عَلَیْھمِ ریْحاً فِی اَیَّامٍ نَحِسَاتٍ ’’  تو ہم نے ان پر منحوس دنوں  میں  سخت تند ہوا بھیج دی ‘‘(حٰم السجدہ۔ ۱۶)

ظاہر ہے اس آیت میں  منحوس دنوں  کا مطلب یہ نہیں  ہے کہ وہ دن بجاۓ خود منحوس تھے بلکہ چونکہ ان ایام میں  قوم عاد پر اللہ کا عذاب نازل ہوا تھا اس لیے وہ دن اس قوم کے لیے منحوس قرار پاۓ۔ اس کی دوسری مثال رمضان کا مہینہ ہے کہ اس کی فضیلت و برکت اس بنا پر ہے کہ اس میں  قرآن نازل ہوا اسی طرح لیلۃ القدر کی فضیلت و برکت اس بنا پر ہے کہ اس میں  نزول قرآن کا سلسلہ شروع ہوا۔ 

یہ رات رمضان کی تھی جیسا کہ قرآن میں  ارشاد ہوا ہے : شَھْرُرَمضَانَ الَّذِیْ اُنْزِلَ فِیْہِ القُرْآنُ۔ ’’رمضان کا مہینہ جس میں  قرآن نازل کیا گیا‘‘ (البقرہ۔ ۱۸۵ ) 

یہ رات جیسا کہ احادیث صحیحہ میں  آتا ہے کہ رمضان کے آخری عشرہ کی ایک رات تھی۔ 

واضح رہے کہ لیلۃ القدر میں  قرآن کے نازل ہونے کا یہ مطلب نہیں  ہے کہ اس شب میں  پورا قرآن نازل ہوا بلکہ مطلب یہ ہے کہ اس متبرک کتاب کے نزول کی ابتداء اسی شب میں  ہوئی۔ گویا رحمت خداوندی اسی رات کو جوش میں  آئی اور ہدایت کے سوتے اسی شب میں  پھوٹ پڑے۔ نزول قرآن کے لیے ان کے بجاۓ رات کا انتخاب خالی از حکمت نہیں  ہے۔ رات کا وقت سکون و طمانیت کا وقت ہوتا ہے خدا پر ست انسانوں  کی طبیعتوں  کا میلان خدا کی طرف ہوتا ہے کہ پر سکون اوقات روح کی بالیدگی کے لیے بہت موزوں  ہوتے ہیں  اور بالخصوص شب کا آخری حصہ تو مناجات الٰہی اور آہ سحر گا ہی کے لیے موزوں  ترین وقت ہوتا ہے اس لیے قرآن اور حدیث میں  شب کے آخری حصہ میں  نماز اور دعا کی بڑی فضیلت آیت ہے اور عجب نہیں  کہ قرآن کا نزول بھی لیلۃ القدر کے آخری حصہ میں  ہوا ہو۔ 

۳۔۔۔۔۔۔۔۔۔۔یہ سوال لیلۃ القدر کی عظمت و برکت واضح کرنے کے لیے ہے نیز اس کا اشارہ اس بات کی طرف بھی ہے کہ اس رات کا معاملہ اسرار غیب میں  سے ہے اس لیے اس کے بارے میں  وحی الٰہی نے جو کچھ بتلایا ہے اس سے زیادہ تفصیلات جاننے کا انسان کے پاس کوئی ذریعہ نہیں  ہے۔ چنانچہ اس رات کی ٹھیک ٹھیک تعین کرنا انسان کے بس کی بات نہیں  ہے۔ حدیث میں  نبی صلی اللہ علیہ و سلم رمضان کے آخری عشرہ کی طاق راتوں  میں  اسے تلاش کرنے کا جو حکم دیا ہے اس پر اکتفاء کرنا چاہیے۔ 

۴۔۔۔۔۔۔۔۔۔۔ہزار مہینوں  کی تعبیر خیر و برکت کی کثرت کو واضح کرنے کے لیے ہے۔ مطلب یہ ہے کہ یہ رات اپنے اس شرف کی بنا پر کہ اس میں  انسان کو ہدایت سے نوازے جانے کا حکیمانہ فیصلہ ہوا اور نزول قرآن کے سلسلہ کی ابتدا ہوئی اور حضرت محمد صلی اللہ علیہ و سلم کو نبوت سے سرفراز کیا گا دوسری ہزاروں  راتوں  بلکہ ہزار مہینوں  پر بھی بھاری ہے۔ اور جب ظرف(رات) اس درجہ کا ہے تو مظروف (قرآن ) کس درجہ کا ہو گا۔ 

اس رات نے اپنی برکتوں  کے خزانے تو اس وقت کھول دیے تھے جب کہ فرشتہ غار حراء میں  پہلی وحی لے کر آیات تھا لیکن اس کی برکتیں  مستقل طور سے باقی رہ گئیں  چنانچہ ہر سال رمضان کے مہینہ میں  نزول قرآن کی یاد گار کے طور پر اسے منایا جاتا ہے اور اس کے منانے کی شکل یہ ہوتی ہے کہ اس میں  نماز ، تلاوت قرآن اور ذکرو  دعا کا زیادہ سے زیادہ اہتمام کیا جاتا ہے۔ حدیث میں  آتا ہے کہ نبی صلی اللہ علیہ و سلم نے فرمایا : مَنْ قَامَ لَیْلَۃَ الْقَدْرِ اِیْمَا ناً وَ اِحْتِسَاباً غُفِرَ لَہٗ مَا تَقَدَّ مَ مِنْ ذَنْبِہٖ۔ ’’ جس شخص نے ایمان کے ساتھ اور اللہ سے اجر کی امید پر شب قدر میں  عبادت کی اس کے تمام پچھلے گناہ معاف کریے گۓ ‘‘۔ (بخاری کتابُ صلاۃ التراویح ) 

جس رح کہ بارش کا موسم کا شتکاری کے لیے بڑا سازگار ہوتا ہے اسی طرح قرب الٰہی کے حصول کے لیے شریعت کے مقرر کردہ مخصوص اوقات ، مخصوص دن اور مخصوص راتیں  نہایت سازگار ہوتی ہیں  مثلاً تہجد کا وقت ، جمعہ کا دن ، رمضان کا مہینہ، یوم عرفات وغیرہ۔ اسی طرح لیلۃ القدر قرب الٰہی کے حصول کے لیے بہترین اور موزوں  ترین شب ہے۔ اسی لیے حدیث میں  اسے رمضان کی آخری دس راتوں  میں  تلاش کرنے کا حکم دیا گیا ہے۔  : عن عائشہ رضی اللہ عنہا ان رسول اللہ صلی اللہ علیہ و سلم قال: تحَرُّوْ الَیلَۃَ الْقَدْرِ فِی الْوِتْرِ مِنَ العشْرِ الْاَوَاخِرِ مِنْ رَمَضَنَ۔ (بخاری۔ کتابُ صلاۃ التراویح)

’’حضرت عائشہ رضی اللہ عنہا کا بیان ہے کہ رسول اللہ صلی اللہ علیہ و سلم نے فرمایا : شب قدر کو رمضان کے آخری عشرہ کی طاق راتوں  میں  تلاش کرو‘‘

طاق راتوں  سے مراد رمضان کی اکیوسویں  ، تیئسویں ، پچیسویں  ، ستائیسویں  ، اور انتیسویں  شب ہے۔ کسی ایک شب کا تعین اس لیے نہیں  کیا گیا کہ اس کی تلاش کا شوق پیدا ہو اور لوگ کئی راتیں  عبادت میں  گزاریں۔ اس پہلو سے اعتکاف کی مصلحت بھی واضح ہے جو رمضان کے آخری عشرہ میں  کیا جاتا ہے۔ 

رہا یہ سوال کہ دنیا کے ایک حصہ میں  رات ہوتی ہے تو دوسرے حصہ میں  دن اس لے جب مکہ میں  شب قدر ہو تو دور کے علاقے کے لوگ کس طرح اس کو پا سکیں  گے۔ اس کا جواب یہ ہے کہ شریعت نے گھڑی کو بابرکت قرار دے کر عبادت کے لیے مختص کیا ہے اس کے سلسلہ میں  مقامی وقت کا اعتبار ہو گا مثلاً شب کا آخری حصہ جو دعا کی قبولیت کے لی خاص ہے یا جمعہ کا وقت تو اس سلسلہ میں  مقامی وقت ہی کا اعتبار کیا جاتا ہے اور اسی کے مطابق نماز وغیرہ ادا کی جاتی ہے اور اس سے وہ برکتیں  غائب نہیں  ہو جاتیں  جو مخصوص وقت یا مخصوص دن کے ساتھ ہوتی ہیں۔ اسی طرح شب قدر کی برکتیں  بھی مقامی وقت کا اعتبار کرنے کے باوجود باقی رہتی ہیں  اور ہر علاقے کے لوگ اسے پا سکتے ہیں۔ 

۵۔۔۔۔۔۔۔۔۔۔روح سے مراد روح الامین ہیں  جو حضرت جبریل کا لقب ہے۔ ان کا ذکر خصوصیت کے ساتھ اس لیے کیا گیا ہے کہ وہ فرشتوں  کے سردار ہیں۔ 

۶۔۔۔۔۔۔۔۔۔۔تَنَزَّلُ (اترتے ہیں ) کا صیغہ تصویر حال کے لیے ہے تاکہ اس وقت کی تصویر سامنے آ جاۓ جب کہ فرشتے کلام الٰہی کو لے کر نازل ہو رہے تھے۔ مطلب یہ ہے کہ جس طرح کسی بادشاہ کے سپاہی شاہی فرمان کو لے کر کسی مہم پر دوڑے پڑتے ہیں  اسی طرح جبریل فرشتوں  کی فوج کے ساتھ فرمان الٰہی کو لے کر نازل ہوۓ تھے اور اس شان سے نازل ہوۓ تھے کہ گویا روحانی عالم میں  یہ جشن قرآن کی شب تھی۔ 

ہر حکم کو لے کر نازل ہونے کا مطلب یہ ہے کہ شب قدر میں  فرشتوں  کا نزول یونہی نہیں  ہوا تھا بلکہ اللہ تعالیٰ کی پانچ آیتوں  کو جو سورہ علق کی ابتدائی آیات میں  نازل کرنا، مکہ کے غار حراء میں  نازل ہونا ، حضرت محمد صلی اللہ علیہ و سلم پر وحی نازل کر کے آپؐ کو خلعت نبوت پہنانا، آپؐ کو پکڑ کر بھینچنا تا کہ آپؐ میں  اخذ وحی کی اور اس کو صحت کے ساتھ پڑھنے کی صلاحیت پیدا ہو جاۓ وغیرہ۔ ان کے علاوہ نزول خیر و برکت کے سلسلہ میں  فرشتوں  کو جو احکام  دیے گۓ تھے ان میں  سے ہر ہر حکم کی انہوں  نے ٹھیک ٹھیک تعمیل کی اس لیے نزول قرآن اور نبوت سے سرفراز کیے جانے کا جو معاملہ نبی صلی اللہ علیہ و سلم کے ساتھ پیش آیا وہ شبہہ سے بالاتر ہے۔ 

واضح رہے کہ آغاز وحی کے موقعہ پر نبی صلی اللہ علیہ و سلم کو صرف جبریل علیہ السلام دکھائی دیے تھے مگر جیسا کہ یہ آیت صراحت کرتی ہے اس شب میں  دورے فرشتے بھی نازل ہوۓ تھے۔ چونکہ نبی صلی اللہ علیہ و سلم کے لیے فرشتہ کو دیکھنے کا یہ پہلا موقع تھا جس کا متحمل ہونا کوئی آسان بات نہیں  تھی۔ اس لیے آپؐ کے سامنے صرف جبریل علیہ السلام کو ظاہر کیا گیا۔ 

۷۔۔۔۔۔۔۔۔۔۔نزول قرآن کے موقع پر آسمان پر سخت پہرے بٹھا دیے گئے تھے تاکہ شیاطین قرآن میں  خلل اندازی نہ کر سکیں  اور نہ انہیں  ملاء اعلیٰ سے سن گن لینے کا موقع مل سکے کیونکہ اگر انہیں  پیغمبر کی بعثت کی خبر قبل از وقت ہوئی یا جو پیغامات پیغمبر کی رف بھیجے جا رہے ہیں  ان کی بھنک انہوں  پائی تو وہ کاہنوں  کے کانوں  میں  الٹی سیدھی باتیں  ڈال کر زمین پر فتنہ بر پا کریں  گے۔ چنانچہ یہ اللہ تعالیٰ کے غیر معمولی انتظام کا نتیجہ تھا کہ نبی صلی اللہ علیہ و سلم کی بعثت سے پہلے کسی کو کانوں  کان خبر نہیں  ہوئی کہ آپ کو نبی بنایا جانے والا ہے اور نہ نزول قرآن سے پہلے کسی کو یہ خبر ہوئی کہ فلاں  شب کو یہ اور یہ پیغام نازل ہو نے والا ہے۔ 

اس طرح اللہ تعالیٰ نے نزول قرآن کی شب کو ہر قسم کی آفات سے محفوظ رکھنے کا سامان کیا تھا اور اس رات کو کامل طور پر سلامتی کی رت بایا تھا اور یہ کیفیت تھوڑی دیر کے لیے نہیں  بلکہ طلوع فجر تک رہی کیونکہ یہ مبارک شب قرآن کریم کے افتتاح کی شب تھی اور اب جو نزول قرآن کی یاد گار کے طور پر شب قدر منائی جاتی ہے تو اس میں  بھی اس کی سلامتی اور برکتیں  طلوع فجر تک رہتی ہیں  اس لیے یہ پوری رت اس لائق ہے کہ عبادت میں  گزری جاۓ۔ 

شب قدر سرتا سر سلامتی کی رات تھی اور اس میں  جو کتاب نازل ہوئی وہ بھی سر تا سر سلامتی ہی کی کتاب ہے یہ انسانیت کے لیے سلامتی کا پیغام ہے۔ اس کو قبول کرنے والے دنیا میں  بھی سلامتی کی زندگی گزاریں  گے اور آخری میں  انہیں  ابدی سلامتی نصیب ہو گی۔ 

(۹۸)۔ سورہ البینۃ 

(۸ آیات) 

بسم اللہ الرحمن الرحیم
اللہ رحمن و رحیم کے نام سے 

تعارف

نام

پہلی آیت میں  اَلْبَیِّنَۃُ (روشن دلیل) کا ذکر ہوا ہے۔ اس مناسبت سے اس سورہ کا نام اَلْبَیِّنَۃُ رکھا گیا ہے۔ 

زمانۂ نزول

 مکی ہے اور مضمون سے اندازہ ہوتا ہے کہ یہ دعوت کے اس دور میں  نازل ہوئی جب کہ اہل کتاب اور مشرکین پر نبی صلی اللہ علیہ و سلم کا رسول ہو ان اچھی طرح واضح ہو گیا تھا اور اس کے باوجود انہوں  نے انکار کی روش اختیار کر لی تھی۔ 

مرکزی مضمون

 اس سورہ میں  یہ واضح کیا گیا ہے کہ حضرت محمد صلی اللہ علیہ و سلم کو رسول بنا کر بھیجنے اور آپؐ پر کتاب نازل کرنے کی کیا ضرورت تھی۔ 

نظم کلام

  آیت ۱ تا ۳ میں  بتایا گیا ہے کہ لوگوں  کو کفر کی حالت سے نکالنے کے لیے ضروری تھا کہ کتاب سے ساتھ ایک رسول بھیجا جاۓ تاکہ وہ اللہ کے دین کو صحیح شکل میں  پیش کرے۔ 

آیت ۴ اور ۵ میں  واضح کیا گیا ہے کہ اہل کتاب کے پاس اللہ تعالیٰ کی طرف سے روشن تعلیمات آ چکی تھیں  لیکن اس کے باوجود وہ تفرقہ میں  پڑ گۓ اور دین کی اصل تعلیمات کو بھلا بیٹھے۔ 

آیت ۶ تا ۸ میں  بیان کیا گیا ہے کہ رسول کا انکار کرنے والے کیسے درد ناک انجام سے دوچار کس طرح کامیاب اور با مراد ہوں  گے۔ 

ارشاد رسول

 حدیث میں  آتا ہے کہ نبی صلی اللہ علیہ و سلم نے حضرت ابی بن کعب سے فرمایا کہ اللہ تعالیٰ نے مجھے حکم دیا ہے کہ میں  تمہیں  سورہ لَمْ یَکُنِ الَّذِیْنَ کَفَرُوْا سناؤں۔ حضرت ابی بن کعب نے عرض کیا کیا اللہ تعالیٰ نے میرا نام لے کر یہ حکم دیا ہے۔ آپؐ نے فرمایا جی ہاں  ! یہ سن کر حضرت ابی بن کعب کی آنکھیں  اشکبار ہو گئیں۔ (بخاری کتاب التفسیر) 

حضرت اُبی بن کعب اہل کتاب میں  سے تھے جو نبی صلی اللہ علیہ و سلم کی رسالت پر ایمان لاۓ تھے اور چونکہ اس سورہ میں  ان ایمان لانے والوں  کے لیے بشارت ہے اس لیے اللہ تعالیٰ نے ان کی قدر فرماتے ہوۓ انہیں  یہ سورہ سنانے کا حکم اپنے نبی کو دیا اور اللہ تعالیٰ کی طرف سے یہ ادر دیکھ کر حضرت ابی بن کعب پر رقت طری ہو گئی جو ایمان کا خاصہ ہے۔ 



ترجمہ 

اللہ رحمٰن و رحیم کے نام سے 

۱۔۔۔۔۔۔۔۔۔ اہل کتاب ۱* اور مشرکین ۲* میں  سے جنہوں  نے کفر کیا ۳* وہ باز آنے والے نہ تھے جن تک کہ ان کے پاس واضح دلیل نہ آ جاتی ۴* 

۲۔۔۔۔۔۔۔۔ (یعنی )اللہ کی طرف سے ایک رسول جو پاک صحیفے ۵* پڑھ کر سناۓ۔ 

۳۔۔۔۔۔۔۔۔ جن میں  درست احکام لکھے ہوۓ ہوں  ۶* 

۴۔۔۔۔۔۔۔۔ جن لوگوں  کو کتاب دی گئی تھی وہ واضح ہدایت آ جانے کے بعد ہی تفرقہ میں  پڑ گۓ ۷* 

۵۔۔۔۔۔۔۔۔ حالانکہ ان کو یہی حکم دیا گیا تھا کہ صرف اللہ کی عبادت کریں  ۸* دین کو اس کے لیے خالص کر کے ۹* راست روی کے ساتھ ۱۰* اور نماز قائم کریں  اور زکوٰۃ دیں  ۱۱*۔ یہی صحیح دین ہے ۱۲*۔ 

۶۔۔۔۔۔۔۔۔ اہل کتاب اور مشرکین میں  سے جنہوں  نے کفر کیا ۱۳* وہ جہنم کی آگ میں  پڑیں  گے اور ہمیشہ اس میں  رہیں  گے۔ یہ لوگ بدترین مخلوق ہیں  ۱۴*۔ 

۷۔۔۔۔۔۔۔۔ یقیناً جو لوگ ایمان لاۓ ۱۵* اور جنہوں  نے نیک عمل کیے وہ بہترین مخلوق ہیں  ۱۶*۔ 

۸۔۔۔۔۔۔۔۔ ان کی جزا ان کے رب کے پاس جاودانی باغ ہیں  جن کے نیچے نہریں  بہ رہی ہو گی۔ وہ ان میں  ہمیشہ ہمیش رہیں  گے۔ اللہ ان سے راضی ۱۷* اور وہ اس سے راضی ! یہ (جزا ) اس کے لیے ہے جو اپنے رب سے ڈرے ۱۸*۔ 


تفسیر 

۱۔۔۔۔۔۔۔۔ اہل کتاب سے مراد یہود اور نصاریٰ ہیں  جن کے پاس اللہ کی کتاب۔ تحریف شدہ شکل میں  سہی۔۔۔ موجود تھی اور جہاں  تک اسلام کے بنیادی عقیدہ توحید کا تعلق ہے آج بھی تورات، زبور ، اور انجیل میں  یہ نمایاں  طور سے موجود ہے یہ اور بات ہے کہ تحریف کی وجہ سے اس میں  شرک کی آمیزش بھی ہو گئی ہے لیکن چونکہ یہود اور نصاریٰ اصلاً توحید کو مانتے تھے اور شرک ان کے اندر باطل تاویلات کے نتیجہ میں  آ گیا تھا وہ آخرت اور سلسلہ رسالت کو بھی تسلیم کرتے تھے اس لیے قرآن نے اس گروہ کے لیے اہل الکتاب کی اصطلاح استعمال کی اور ان کے ساتھ معاملہ کرنے کے سلسلہ میں  مخصوص شرعی احکام بھی دۓ مثلاً یہ کہ ان کی عورتوں  سے نکاح کیا جا سکتا ہے اور ان کا ذبیحہ۔ اگر شرعی طریقہ پر ہو۔ کھایا جا سکتا ہے۔ 

رہے دوسرے اہل مذاہب تو چونکہ ان بنیادی عقائد کے سلسلہ میں  ان کے تصورات بہت مختلف تھے اور ان کے پاس کوئی آسمانی کتاب اس شکل میں  بھی موجود نہیں  تھی جس شکل میں  کہ تورات و انجیل یہود و نصاریٰ کے پاس موجود تھی اس لیے ان دو گروہوں  کے علاوہ کسی بھی مذہبی گروہ کو قرآن نے اہل کتب قرار نہیں  دیا حتیٰ کہ نبی اسمعیل۔ قریش مکہ کو بھی جو ابراہیم علیہ السلام کی نسل سے تھے اور جن کے پاس حضرت ابراہیم علیہ السلام کے دین کے بعض اجزاء مثلاً طواف کعبہ حج وغیرہ موجود تھے اہل کتاب میں  شامل نہیں  کیا اور صریح بت پرستی میں  مبتلا ہونے کی وجہ سے ان کے لیے مشرکین کی اصطلاح استعمال کی۔ اسی طرح مجوسیوں  کو باوجود یہ کہ ان کے پاس مذہبی کتب تھی ’’اہل کتاب‘‘ قرار نہیں  دیا۔ اس سے واضح ہو کہ ’’ اہل کتاب‘‘ کی اصطلاح یہود و نصاریٰ کے لیے خاص ہے اور اس حکم کا اطلاق کسی دوسرے مذہبی گروہ پر نہیں  کیا جا سکتا اگرچہ کہ اس کے پاس کوئی مذہبی کتا ہو۔ 

۲۔۔۔۔۔۔۔۔ مشرکین یعنی اللہ کا شریک ٹھہرانے والے۔ یہاں  یہ لفظ عرب کے بت پر پرستوں  کے لیے بطور اصطلاح استعمال ہوا ہے۔ 

۳۔۔۔۔۔۔۔۔ ہاں  کفر سے مراد وہ کفر ہے جس کے ساتھ ہٹ دھرمی بھی ہو جیسا کہ بعد کے فقرہ ’’ باز آنے والے نہ تھے ‘‘ سے واضح ہے ایسے ہٹ دھرم کا فر اہل کتاب میں  بھی تھے اور مشرکین میں  بھی۔ مشرکین کا کفر تو واضح ہی ہے کہ انہوں  نے توحید کو چھوڑ کر بت پرستی کا طریقہ اختیار کیا تھا۔ وہ آخرت کے بھی  منکر تھے اور سلسلہ رسالت کے بھی۔ 

رہے اہل کتاب تو ان کے کفر کی مختلف صورتیں  تھیں  مثلاً کوئی حضرت عُزَیر کو خدا کا بیٹا قرار دیتا تھا تو کوئی حضرت عیسیٰ کو، کوئی تو حضرت عیسیٰ کی رسالت ہی کا منکر تھا اور کسی کے نزدیک وہ کفارہ بن گۓ۔ (یعنی عیسائیوں  کے گناہوں  کی معافی کا ذریعہ بن گۓ ) 

۴۔۔۔۔۔۔۔۔ واضح دلیل سے مراد ایک نۓ رسول کی آمد ہے جیسا کہ بعد والی آیت میں  بیان ہوا ہے۔ مطلب یہ ہے کہ اہل کتاب اور مشرکین میں  سے جو لوگ کفر میں  شدید تھے ان کے کیفر کے ٹوٹنے کی اگر کوئی صورت ہو سکتی تھی تو وہ یہی تھی کہ ایک نۓ رسول کی آمد ہو۔ گویا ایک نۓ رسول کی آمد حالات کا اقتضاء تھا اور اس ضرورت کو حضرت محمد صلی اللہ علیہ و سلم کی بعثت نے پورا کر دیا ہے اس کے بعد بھی اگر کوئی ہٹ دھرمی میں  مبتلا رہتا ہے تو اس کے جرم کی سنگینی اور بڑھ جاتی ہے۔ 

۵۔۔۔۔۔۔۔۔ صحیفے یعنی لکھے ہوۓ اوراق ہیں  جو خالصۃً اللہ کے کلام پر مشتمل ہوں  اور ہر قسم کی تحریف اور باطل عقائد اور اخلاقی گندگی کی آمیزش سے پاک ہوں۔ 

آج جو لوگ مذہب بیزار ہیں  وہ بائیبل اور دوسری ’’مقدس‘‘ کتابوں  کا مطالعہ کریں  تو ان میں  پائی جانے والی گمراہیوں ، خدا کے بارے میں  گھٹیا تصورات، انبیاء کی  طرف منسوب غیر اخلاقی باتوں ، بے سر و پا  روایتوں ، لغو قصوں  اور رسومات کی جکڑ بندیوں  کو دیکھ کر ان کی مذہب بیزاری کو اگر کوئی کتاب دور کر سکتی ہے تو وہ قرآن ہی ہے جو نہ صرف  ان تمام خرابیوں  سے پاک ہے بلکہ ساتھ ہی اعلیٰ درجہ کی اور نہایت حکیمانہ تعلیمات پر  مشتمل ہے۔ 

۶۔۔۔۔۔۔۔۔ اپنی طرف سے باتیں  گڑھ کر خدا کی طرف منسوب کرنا اور ان کو ’’ مقدس‘‘ کتابوں  میں  شامل کرنا مذہب کا ناجائز انتفقع (Exploitation) کرنے والوں  کا شیوہ رہا ہے اور اس کی  مثالیں  بائیبل اور دوسری مذہبی کتابوں  میں  دیکھی جاستی ہیں۔ ان ’’ مقدس‘‘ کتابوں  کا یہ حال دیکھ کر ایک ایسی کتاب کی ضرورت ابھر کر سامنے آتی ہے جن میں  اللہ کے احکام صحیح شکل میں  موجود ہوں  اور ایسی ٹھوس باتیں  ہوں  جو انسانی زندگی کے لیے صحیح شکل میں  موجود ہوں  اور ایسی ٹھوس باتیں  ہوں  جو انسانی زندگی کے لیے صحیح منزل کا تعین کر سکیں  اور اس کو صحیح رخ پر ڈال سکیں۔ قرآن ہی وہ کتاب ہے جو اس معیار پر پوری اترتی ہے اور انسان کی اسی ضرورت کو پورا کرنے کے لیے نازل ہوئی ہے۔ 

۷۔۔۔۔۔۔۔۔ یعنی اہل کتاب کے فرقوں  میں  بٹ جانے کی وجہ یہ نہیں  ہے کہ ان کے پاس اللہ کی ہدایت واضح طور پر نہیں  آئی تھی بلکہ اس کی وجہ ہدایت خداوندی سے بے اعتنائی، خواہشات کے پیچھے چلنا اور نفسانیت ہے ورنہ انہیں  جو کتاب دی گئی تھی اس میں  اللہ کی روشن ہدایت موجود تھی اور کوئی وجہ نہ تھی کہ وہ گمراہ ہوتے اور الگ الگ فرقوں  میں  بٹ جاتے۔ 

واضح رہے کہ اہل کتاب دو بڑے فرقوں  میں  بٹ گۓ۔ یہود اور نصاریٰ اور ان دونوں  نے الگ  الگ مذہب کی شکل اختیار کر لی نیز ان کے اندر ذیلی فرقے بھی بکثرت پیدا ہو گۓ۔ مثلاً عیسائیوں  میں  کیتھولک پروٹسٹنٹ وغیرہ۔ 

۸۔۔۔۔۔۔۔۔ یعنی انہیں  خداۓ واحد کی پرستش اور بندگی کا حکم دیا گیا تھا مگر انہوں  نے اس اولین ہدایت ہی کی خلاف ورزی کی چنانچہ یہود کو بت پرستی میں  بھی باک نہ ہوا اور وہ حضرت عُزَیر کو اللہ کا بیٹا بنا بیٹھے ور نصاریٰ نے ایک کی جگہ تین خدا بنا لیے نیز دونوں  گروہوں  نے اپنے فقہاء اور مشائخ کو رب بنا لیا کہ وہ جس چیز کو چاہیں  حرام قرار دیں  ور جس چیز کو چاہیں  حلال۔ 

۹۔۔۔۔۔۔۔۔ یہاں ’’ دین‘‘ کے معنیٰ اس اطاعت کے ہیں  جو خضوع کے ساتھ ہو، نیز مطلق اور غیر مشروط ہو۔ خالق و مال ہونے کی حیثیت سے اس اطاعت کا مستحق صرف اللہ تعالیٰ ہے اس لیے یہ اطاعت خالصتاً اسی کے لیے ہونی چاہیے۔ اس کی ہدایت سابقہ کتابوں  میں  بھی دی گئی تھی اور قرآن میں  بھی دی گئی ہے۔ 

خداۓ  واحد کی عبادت کا جو حکم دیا گیا ہے اس کے ساتھ ’’ دین‘‘ کو اس کے لیے خالص کرنے کا مطالبہ اسلام میں  عبادت کی نوعیت کو بخوبی واضح کرتا ہے اور وہ ہے پرستش کے ساتھ اطاعت کا امتزاج۔ بالفاظ دیگر اسلام میں  خداۓ واحد کی پرستش اس طور سے مطلوب ہے کہ آدمی اس کی غیر مشروط اطاعت کرنے کے لیے دل سے آمادہ ہو اور اس مستقل بالذات اطاعت کو اللہ کے لیے مختص کر دے۔ اس اطاعت میں  اللہ کی شریعت اور اس کا پورا دین شامل ہے۔ 

۱۰۔۔۔۔۔۔۔۔ راست روی کے ساتھ اللہ کی عبادت کرنے کا مطلب یہ ہے کہ نہ تو دل کا میلان غیر اللہ کی پرستش کی طرف ہو اور نہ اس کی عبادت میں  وہ بدعات کو شامل کرے بلکہ یکسوئی کے ساتھ اللہ کی عبادت اس طریقہ پر کرے جو طریقہ کہ اللہ  نے عبادت کے لیے مقرر کیا ہے۔ چونکہ ابراہیم علیہ السلام کا طریقہ یہی تھا اس لیے حنیفیت طریقہ ابراہیمی کا دوسرا نام ہے۔ 

۱۱۔۔۔۔۔۔۔۔ نماز قائم کرنے اور زکوٰۃ دینے کا حکم اہل کتاب کو دیا گیا تھا لیکن انہوں  نے نماز کو ضائع کر دیا یہاں  تک کہ تورات سے یہ حکم ہی غائب کر دیا البتہ زکوٰۃ کے احکام کسی نہ کسی شکل میں  اب بھی بائیبل میں  موجود ہیں۔ 

۱۲۔۔۔۔۔۔۔۔ یعنی دین  حق کی یہ بنیادی تعلیمات ہیں۔ یہی دین اہل کتاب کو دیا گیا تھا لیکن انہوں  نے ان بنیادی تعلیمات کو کھو دیا اور کھوکھلی دینداری کو لے کر بیٹھ گۓ۔ ا س معیار پر دوسرے مذاہب کو بھی پرکھا جا سکتا ہے۔ 

۱۳۔۔۔۔۔۔۔۔ یہاں  کفر سے مراد حضرت محمد صلی اللہ علیہ و سلم کو اللہ کا رسول اور قرآن کو اس کی نازل کردہ کتاب ماننے سے انکار کرنا ہے۔ 

۱۴۔۔۔۔۔۔۔۔ جو مخلوق اپنے خالق سے کفر و بغاوت کا رویہ اختیار کرے اس کے بد ترین مخلوق ہونے میں  شبہہ کی کیا گنجائش ہو سکتی ہے ؟ معلوم ہوا کہ کفر کے نتیجہ میں  انسان جو ہر انسانیت کھو بیٹھتا ہے اور بجاۓ ارتقاء کے تنزل کے آخری گڑھے میں  جا گرتا ہے۔ 

۱۵۔۔۔۔۔۔۔۔ ایمان لانے کے مفہوم میں  توحید کے علاوہ حضرت محمد صلی اللہ علیہ و سلم کو اللہ کا رسول اور قرآن کو اس کی نازل کردہ کتاب تسلیم کرنا بھی شامل ہے۔ 

۱۶۔۔۔۔۔۔۔۔ معلوم ہوا کہ ایمان اور عمل صالح کے نتیجہ میں  جوہر انسانیت کھلتا ہے اور وہ حقیقی ترقی کے اعلیٰ مدارج طے کرتا ہے۔ 

جو مخلوق ہر قسم کی شیطانی ترغیبات کے علی الرغم اور ہر قسم کی آزمائشوں  سے گزرنے کے باوجود قائم ہے اور اس کی وفدار اور اطاعت شعار بن کر رہے اس کے بہترین مخلوق ہونے میں  شبہہ کی کیا گنجائش ہو سکتی ہے ؟ 

۱۷۔۔۔۔۔۔۔۔ اللہ کی رضا سب سے بڑا انعام ہے جس سے اہل ایمان نوازے جائیں  گے۔ جنت اللہ تعالیٰ کی رضا کا مظہر ہو گی اور وہاں  ظاہری نعمتوں  کے ساتھ ساتھ یہ باطنی نعمت بھی اہل ایمان کو نصیب ہو گی۔ 

۱۸۔۔۔۔۔۔۔۔ اپنے رب سے ڈرنا دین کی اصل روح ہے جن لوگوں  کے اندر یہ روح موجود ہوتی ہے ان کے اندر صحیح دینداری ہوتی ہے اس بنا پر وہ اس جزاء کے مستحق ہوتے ہیں  جو اس آیت میں   بیان ہوئی ہے۔ 


(۹۹)۔ سورہ الزلزال 

(۸ آیات) 

بسم اللہ الرحمن الرحیم
اللہ رحمن و رحیم کے نام سے 

تعارف

نام

 پہلی آیت میں  قیامت کے دن زمین کے ہلاۓ جانے کا ذکر ہوا ہے اور اس سلسلہ میں  لفظ زلزال آیا ہے جس کی مناسبت سے اس سورہ کا نام الزلزال  ہے۔ 



زمانۂ نزول

 مکی ہے ور مضمون سے اندازہ ہوتا ہے کہ دعوت کے ابتدائی مرحلہ میں  نازل ہوئی ہو گی۔ 

مرکزی مضمون

 قیامت کے دن نسان کا اٹھ کھڑا ہونا ہے تاکہ اس کے اعمال کا پورا کچا چٹھا اس کے سامنے رکھا جاۓ۔ 

نظم کلام

  آیت ۱ تا ۳ میں  زمین کی اس کیفیت کا ذکر ہے جو قیامت کے دن اس پر طاری ہو گی اور جس کو دیکھ کر انسان ششدر رہ جاۓ گا۔ 

آیت ۴ اور ۵ میں  بتایا گیا ہے کہ اس روز زمین بول پڑے گی اور اپنی داستان سناۓ گی تا کہ انسان اس کی پیٹھ پر جو کچھ کرتا رہا ہے اس کی تاریخی شہادت  سامنے آ جاۓ۔ 

آیت ۶ تا ۸ میں  بتایا گیا ہے کہ اس روز لوگ مختلف گروہوں  کی شکل میں  ، اعمال کی پیشی کے لیے نکل پڑیں  گے اور کوئی چھوٹی سے چھوٹی بھلائی یا برائی ایسی نہیں  ہو گی جواس کے سامنے نہ آ جاۓ۔ 

ترجمہ 

اللہ رحمٰن و رحیم کے نام سے 

۱۔۔۔۔۔۔۔۔ جب زمین اپنی پوری شدت کے ساتھ ہلا دی جاۓ گی ۱*

۲۔۔۔۔۔۔۔۔ اور زمین اپنے بوجھ باہر نکال پھینکے گی ۲ * 

۳۔۔۔۔۔۔۔۔ اور انسان کہے گا کہ اسے کیا ہو گیا ہے ! ۳ * 

۴۔۔۔۔۔۔۔۔ اس روز وہ اپنی خبریں  سناۓ گی ۴ * 

۵۔۔۔۔۔۔۔۔ کیونکہ تمہارے رب نے اس کو حکم دیا ہو گا ۵ * 

۶۔۔۔۔۔۔۔۔ اس روز لوگ مختلف گروہوں  کی شکل میں  نکلیں  گے تاکہ انہیں  ان کے اعمال دکھا دیے جائیں  ۶ * 

۷۔۔۔۔۔۔۔۔ تو جس نے ذرہ برابر بھلائی کی ہو گی وہ اس کو دیکھ لے گا۔ 

۸۔۔۔۔۔۔۔۔ اور جس نے ذرہ برابر برائی کی ہو گی وہ اس کو دیکھ لے گا۔ ۷ *۔ 

تفسیر 

۱۔۔۔۔۔۔۔۔ یہ قیامت کے دوسرے مرحلہ کا ذکر ہے جب کہ تمام مرے ہوۓ انسان زندہ ہو کر نکل پڑیں  گے جیسا کہ آگے کے مضمون سے واضح ہے۔ 

اس روز پورا کرہ ارض اس شدت کے ساتھ ہلایا جاۓ گا کہ اس ہلاۓ جانے کا صحیح تصور بھی نہیں  کیا جا سکتا۔ زمین پر جتنے بھی زلزلے آۓ ہوں ، قیامت کا زلزلہ اتنا عظیم ہو گا کہ بڑے ے بڑا زلزلہ بھی اس کے مقابلہ میں  کچھ نہ ہو گا۔ 

۲۔۔۔۔۔۔۔۔ مراد مردے ہیں  جن کو زمین قیامت کے دن اگل دے گی۔ گویا مردے زمین کے لیے بوجھ ہیں  جن سے وہ خالی ہوا چاہتی ہے۔ اس سے یہ واضح کرنا مقصود ہے کہ مرنے کے بعد انسان کا جسم مٹی میں  جو مل جاتا ہے وہ فنا نہیں  ہو جاتا بلکہ یہ امانت بن کر زمین کے پاس رہتا ہے خواہ کیمیائی طور پر (Chemically) اس نے کسی بھی مادہ کی شکل اختیار کر لی ہو اور یہ امانت اپنی اصل شکل میں  قیامت کے دن زمین حاضر کر دے گی یعنی انسانی جسم کے اعضاء کیمیائی تغیرات سے گزرنے کے بعد اپنی اصل ہیئت میں  پھر ظاہر ہو جائیں  گے۔ 

بوجھ باہر نکالنے کے مفہوم میں  وہ شہادتیں  بھی شامل ہیں  جو زمین میں  مدفون ہیں۔ 

(مزید تشریح کے لیے ملاحظہ ہو سورہ انشقاق نوٹ ۴) 

۳۔۔۔۔۔۔۔۔ یعنی انسان قبر سے نکلتے ہی بد حواسی کے عالم میں  پکار اٹھے گا کہ زمین کو یہ کیا ہو گیا ہے کہ وہ جھٹکے پر جھٹکے لے رہی ہے اور ایک زبردست حادثہ سے دو چار ہے۔ زمین کی یہ حالت دیکھ کر انسان اول تو حیران و پریشان ہو گا اس کے  بعد اس پر یہ بات ظاہر ہو گی کہ یہ قیامت کا دن ہے۔ البتہ جو لوگ اپنے ایمان میں  مخلص ہیں  ان پر قیامت کی کوئی گھبراہٹ طاری نہیں  ہو گی۔ 

۴۔۔۔۔۔۔۔۔ یعنی زمین اپنی ساری سرگزشت سناۓ گی کہ انسان نے جسے زمین میں  خلیفہ بنایا گیا تھا اس پر کس طرح کے تصریفات کیے۔ کون زمین کے خالق کے آگے سجدہ ریز ہوا اور کون بھومی پوجا کرتا رہا، کس نے دھرتی پر مسجد بنائی اور کس نے مندر ، کس نے رفاہِ عامہ کے ادارے قائم کیے اور کس نے سینما گھر ، کس نے دینی اجتماعات منعقد کیے اور کس نے ناچ رنگ کی مجلسیں  سجائیں۔ کون انسانیت کے امن و امان کے لیے دوڑ دھوپ کرتا رہا اور کون بستیوں  کو اجاڑنے کے لیے بم برساتا رہا، کون اصلاح کا کام کرتا رہا اور کس نے فسادات برپا کیے ، جنگیں  کن لوگوں  نے لڑیں ، کب لڑیں  ، کس میدان میں  لڑیں  اور کن اغراض کے لیے لڑیں۔ غرض زمین گزرے ہوۓ تمام واقعات اس طرح سناۓ گی جیسے ہر واقعہ جو زمین پر رونما ہوا تھا ٹیپ کر لیا گیا تھا اور قیامت کے دن یہ پورا ریکارڈ انسان کو سنایا جاۓ گا تاکہ وہ زمین پر جو کچھ کرتا رہا اس کا ثبوت فراہم ہو اور انصاف کے تقاضے پورے ہوں۔ حدیث میں  آتا ہے کہ نبی صلی اللہ علیہ و سلم نے یہ آیت پڑھی اور پوچھا جانتے ہو زمین کیا خبریں  سناۓ گی ؟ لوگوں  نے کہا اللہ اور اس کا رسول بہتر جانتے ہیں۔ فرمایا وہ ہر بندے اور بندی کے بارے میں  گواہی دے گی کہ اس نے یہ اور یہ کام فلاں  اور فلاں  دن اس کی پیٹھ پر کیے تھے۔ (ترمذی ابواب تفسیر القرآن) 

۵۔۔۔۔۔۔۔۔ یہ سوال ذہن میں  پیدا ہو سکتا ہے کہ زمین تو جمادات میں  سے ہے پھر وہ انسانی اعمال کی سرگزشت کس طرح سناۓ گی ؟ اس کا جواب اس آیت میں  دیا گیا ہے کہ وہ اللہ تعالیٰ کے حکم سے بول پڑے گی۔ قرآن میں  دوسرے مقام پر یہ صراحت ہے کہ قیامت کے دن مجرموں  کی کھالیں  بھی اس کے خلاف گواہی دیں  گی اور وہ جب تعجب سے پوچھیں  گے کہ تم نے ہمارے خلاف کیوں  گواہی دی تو کھالیں  جواب دیں  گی کہ جس خدا نے ہر چیز کو گویائی بخشی اس نے ہمیں  بھی گویا کر دیا (حٰم سجدہ : ۲۱) 

گویا جو چیزیں  ہمارے تجربہ میں  غیر ناطق ہیں  ان کے ناطق ہونے کا مشاہدہ ہم قیامت کے دن کریں گے اور جو ہستی مٹی سے انسان بنا کر کھڑا کر سکتی ہے اس کے لیے مٹی میں  گویائی کی صفت پیدا کرنا کیا مشکل ہے ؟ جب ہم اپنی صداۓ بازگشت گنبدوں  سے اسی دنیا میں  سن سکتے ہیں  تو قیامت کے دن جب کہ ایک نیا نظام قائم ہو گا اپنی ان باتوں  کی جو دنیا میں  کرتے رہے ہیں  صداۓ بازگشت سننا کیوں  ناممکن ہے ؟ اور ٹیلیویژن ، ٹیپ ریکارڈر اور فوٹو گرافی جیسی ایجادات کے اس دور میں  تو یہ بات محتاجِ دلیل نہ رہی کہ انسان کی تمام حرکات و سکنات ذرہ ذرہ پر ثبت ہو رہی ہے۔ 

۶۔۔۔۔۔۔۔۔ یعنی قیامت کے دن لوگ زمین کے مختلف گوشوں  سے مختلف حالت میں  گروہوں  کی شکل میں  نکلیں  گے تاکہ میدان حشر میں  جمع ہو جائیں  اور وہاں  انہیں  ان کے اعمال دکھا دیے  جائیں۔ قیامت تک جتنے انسان بھی پیدا ہوۓ اور مرے خواہ کوئی زمین میں  دفن ہوا ہو یا سمندر میں  غرق ہوا ہو ، کسی کی لاش جلا  دی گئی ہو یا فضا میں  تحلیل ہو گئی ہو قیامت کے دن سب کے سب زمین سے نکل پڑیں  گے تاکہ وہ جو کچھ کرتے رہے ہیں  اس کا نتیجہ ان کے سامنے آۓ۔ ’’ تاکہ انہیں ان کے اعمال دکھا دیے جائیں ‘‘ سے واضح ہوتا ہے کہ انسان کے سامنے اس کی عملی زندگی کے مناظر پیش کیے جائیں  گے۔ 

۷۔۔۔۔۔۔۔۔ یعنی قیامت کے دن ہر شخص کو جو اس کی قولی و عملی زندگی کا مشاہدہ کرایا جاۓ گا تو وہ اپنی چھوٹی سے چھوٹی نیکی اور چھوٹی سے چھوٹی بدی کو دیکھ لے گا۔ رہا جزا و سزا کا معاملہ تو وہ انصاف کے تقاضوں  کو پورا کرتے ہوۓ ان قاعدوں  کے مطابق ہو گا جن کی صراحت قرآن میں  دوسرے مقامات پر کی گئی ہے مثلاً یہ کہ جن کے پلڑے بھاری ہوں  گے وہ کامیاب ہوں  گے یا یہ کہ کافروں  کے اعمال بے وزن قرار پائیں  گے یا یہ کہ شرک ناقابل معافی گناہ ہے اور کافروں  کے لیے ابدی جہنم کی سزا ہے وغیرہ۔ 

